
0,1 Dihtens het ich mich verlaubt
0,2 von d͛ zeit her ſeit min haubt
0,3 Manger laye done gewan.
0,4 Siden dizzen ſuͤſē ſingē
0,5 Zwitzern grellē. ſnurren clingen
0,6 Die doͤne ich gelernet han
0,7 Die mir vor gar vnkunt waren
0,8 Biz ich kam gen fuͤmfzich iaren
0,9 Da hub [ſ ]ich ir ampt an
0,10 Daz mír teglích er zeígt
0,11 wie ſich gen dem tode neígt
0,12 In alter zit wíp vnd man
0,13 allein mír nū díe oren díezzen
0,14 vnd díe augen vͤber fliezzen
0,15 Doch wil ich ein buͦchleín
0,16 Minen gutē frevnd̄ tihten
0,17 vnd mít reímen alſo berihten
0,18 daz ſi da bi gedenken meín
0,19 Swelhe ez leſen od͛ hoͤren leſen
0,20 díe ſuͤln míner ſele weſen
0,21 Genedíc. wanne geſchriben ſtat
0,22 Swer fuͤr des and͛n ſchulde bíte
0,23 Seín ſelbes ſele loͤſe er da mite
0,24 vnd tilige auch ſein míſſetat
0,25 Vor het ich ſiben buͤchlin
0,26 In tevtſch gemacht. vnd ī latín
0,27 fuͤmfthalbez. daz iſt war
0,28 Daz halb wil ich lazzen beliben
0,29 vnd wil daz ze erſten ſchriben
0,30 Gotes gute mích bewar
0,31 an worten an werkē vn̄ an ſínne
0,32 daz ich ſeín alſo begínne
0,33 vn̄ auch volbringe ín ſínem namē
0,34 daz ez got geneme ſei
0,35 vnd daz wír werden leídes freí
0,36 Sprechet alle mít mír “amen”
0,36a Nu wizzet frauwen vn̄ man
0,36b daz ſich ditz buch híe hebt an

0,37 ICh kom vf ein heide
0,38 zu gut͛ augenweide
0,39 Di harte wol gezírt was
0,40 Da drvngē die blumē d᷑ch daz gras
0,41 Vō blumē was ſi pfellar var
0,42 eín ſtik d͛ mich brahte dar
0,43 D͛ was graſik vnd ſmal
0,44 Di heide lac ín eínē tal.
0,45 Glich ze mezzen vnd niht ze breit
0,46 Mít hohen bergen vͤmbleit
0,47 Darinne begonde ich vͤmbgen
0,48 Da ſahe ich eínen bavm dort ſten
0,49 Vf einem gruͤnen reíne
0,50 Geſuͤndert alterſeíne
0,51 D͛ was geziert harte wol
0,52 wāne er ſtunt liht͛ blumē vol
0,53 vnder dem baume einhalb was
0,54 aín harte wunneclichez gras
0,55 Da bi ſtunde eín wilder dorn
0,56 D͛ het ím da eín ſtat erkorn
0,57 da bi. ſtunde eín lache
0,58 wizzet daz meínet ſache
0,59 wanne da bí ſtunt eín brunne
0,60 da was míchel wunne
0,61 vf dem bavme ſungen die vogellī
0,62 waz moͤhte wūneclicher ſin
0,63 Da d͛ bavm den ich ſach
0,64 vf d͛ haide als ich .e. ſprach
0,65 Sín bluͦte warde ane
0,66 Geladen ward er ſane
0,67 Mit mang͛ birn daz iſt war
0,68 e․ denne díe zítích wuͦrden gar
0,69 ein teil ward ír gebrochen ab
0,70 Díe lazze wir beliben ſwer die hab
0,71 Swem d͛ ſaurn einiv wart
0,72 den gerav vil leihte díe vart
0,73 D͛ and͛n bírn was dennoch genvc
0,74 Swí vil daz weter an ſie ſluc
0,75 Doch wolten ſie niht vallen
0,76 Bizdaz ſi zitik alle
0,77 Mít eínander wurden gar
0,78 Do kom eín wínt geflogen dar
0,79 D͛ iſt virwitz genant
0,80 In han díe meide wol erkant
0,81 vn̄ auch di vrauwē vͤb͛ alle lant
0,82 er ſchuͤtte den bavm ſan zehant.
0,83 So rehte wunderliche

0,84 daz díe bírn geleich
0,85 Mit eínander alle
0,86 Da von begonden valle
0,87 Eín teil ír ín díe lachen quam
0,88 Niemant die her auz nam
0,89 Eín teil viel ín den brunnen
0,90 Di beliben vngewunnen
0,91 Ir viel eín teil in den dorn
0,92 Mich dvnket díe ſín auch v͛lorn
0,93 wanne ſi muͤzzen faulen dar an
0,94 Níht wol mā daz erwenden kan
0,95 Ir viel eín teil auch auf daz gras
0,96 Di lagē wol ſwíe vil d͛ was
0,97 alleíne daz weter ín tet we
0,98 Doch v͛duͤrben ien and͛n .e.
0,99 Díe da lagen an boͤſer ſtat
0,100 als man euch vor beſcheidē hat
0,101 Nu merket íunge levte
0,102 waz d͛ baum bedevte
0,103 D͛ dorn vnd auch daz grvͤne gras
0,104 vnd ſwaz merē auf d͛ heíde was
0,105 Da got gewaltes riche
0,106 ze lob ím ſunderlich
0,107 adam geſchuf von erden
0,108 zu d͛ wír muͦzzen werden
0,109 Do lac er alterſeíne
0,110 Ich geliche ín dem reíne
0,111 eín ríppe got vz ím do nam
0,112 von d͛ vnſer mut͛ eua quam
0,113 Si beduͤtent den baū aleín
0,114 Der da wuhs vf dem reín
0,115 wāne ſi waren beide
0,116 ane ſuͤnde vnd reíne meíde
0,117 Des het got nímm͛ ſi vertriben
0,118 vn̄ wern ewiclich ſi beliben
0,119 In dem fronen paradyſe
0,120 wern ſi beliben wiſe
0,121 vn̄ hetē behaltē ſin gebot
0,122 So wern wír freí vor aller not
0,123 Da ſi v͛lurn díe wunne
0,124 Der geitikeít brvnne
0,125 wuhs vͤmb die ſelbē míſſetat
0,126 Der manich ſele verſenket hat
0,127 Da ſi v͛dínten gotes zorn
0,128 Da wuhs d͛ hofferte dorn
0,129 von d͛ ſelben ſache
0,130 wuhs [m]anger ſuͤnden lache
0,131 Grozze reuwe doch an ín beidē was

0,132 Díe reuwe bedevtet daz grvͤne gras
0,133 “Eva” des erſten wibes nam
0,134 Braht vns in ſuͤnde vn̄ ín ſcham
0,135 Daz hind͛ wart h͛ fuͤr gekert “aue”
0,136 Da von wart vnſer heil gemert
0,137 “aue” daz vil ſuͤzze wort
0,138 Braht vns aller frevden hort
0,139 “Eva” braht vns ín den tot
0,140 da half vns “aue” auz der not
0,141 “aue” ſant maríen gruz
0,142 Mache vns aller ſwere buz
0,143 Dírre buchſtaben ſínt nuͤr drí
0,144 díe machten vns eígen vnd fri
0,145 D͛ apfel dē vrauwe eua brach
0,146 Machte vns allez vngemach
0,147 Des bavmes fruht het [vn]s v͛leít
0,148 eíns andern buͦrte nam vnſer leit
0,149 Daz was der bavm an dē kriſt leit
0,150 Die marter durch díe kriſtenheit
0,151 Da adam vnd eua beíde
0,152 vō d͛ wunneclichen heide
0,153 Des paradiſes muſten ſcheiden
0,154 Da lebten ſi mít leide
0,155 Verflucht was díe erde
0,156 da ír lipnar ſolte werde
0,157 Da wuhſen hage vnd dorn
0,158 Daz kam von gotes zorn
0,159 frauwe eua zwen ſuͦne gewan
0,160 der eine wart eín ackerman
0,161 Der was geheizzen kayn
0,162 abel hiez der bruder ſín
0,163 der was eín hirte biz an den tach
0,164 daz er ſider tot gelach
0,165 von ſínem bruder d͛ ín ſluch
0,166 Da mít ſi der rede genuch
0,167 abel hat den leíp verlorn
0,168 .e․ danne ſín vater wer geborn
0,169 Seit gewan vrauwe eua kínde vil
0,170 von den ich niht ſagen wil
0,171 Doch ſeit des von mir gewis
0,172 eín buch daz heizzet “Geneſis”
0,173 Da víndet man geſchriben an
0,174 Swer leſen vnd verſten kan
0,175 von d͛ werlde angenge
0,176 Díe rede wer mír ze lenge
0,177 vnd auch díe wort ze ſtrenge
0,178 Daz ich ſíe ſoͤlte brenge
0,179 von latín ze devte

0,180 Der ſuͤln cloſter leute
0,181 Pflegen vnd ander pfaffen
0,182 Díe got dar zu geſchaffen
0,183 Hat. daz ſíe gut bilde geben
0,184 vns layen an lere vn̄ auch an leben
0,185 Ich muͤſte durch den ītwíz
0,186 Den vrauwē euen apfel biz
0,187 Hat broht vns leider alle
0,188 In díſe materíe valle
0,189 vnd muͤſte von erſte verkuͤnden
0,190 daz vrſprínk aller ſuͤnden
0,191 Daz ſere noch vf vns erbet
0,192 vnd leib vnd ſel verderbet
0,193 Seít díſe wilde werlde hat
0,194 So mangerlay míſſetat
0,195 Broht ín eín gewonheít
0,196 von teglich͛ emzikeit
0,197 Daz mangē leutē ofte iſt leit
0,198 Ob man ín ſagt díe worheit
0,199 In d͛ mítteln ſuͤln wír varn
0,200 vnd díe warheit doch niht ſparn
0,201 vnd ſuͤln den íungē levten
0,202 Díe bírn daz bedevten
0,203 Díe von dem baume ſint gevallē
0,204 Seht die gelichen ſich vns allen
0,205 Díe von dem bavme ſint bekomē
0,206 als ir da vor nū habt ver nomen
0,207 Die heide bedevtet diſe werlde
0,208 Díe got gewifelt vnd geberlde
0,209 hat mít mang͛lay wunne
0,210 Ir dīeᵗ. mane vnd auch d͛ ſunne
0,211 vnd auch des firmamentes ſchín
0,212 Ole obz getreide hoͤnic vnd win
0,213 Laub gras blumē vnd kle
0,214 vnd m[a]nik wunder ín dem ſe
0,215 Vogel viſch wuͤrme vnd tíer
0,216 Díe zit des jares geteilt ín víer
0,217 Fíur luft erde holtz vn̄ ſteíne
0,218 ellív dínk groz vnd cleíne
0,219 enge wít. kurtz lank. ſmal breit. ſínwel
0,220 Swartz wíz. rot bla grvͤn brun gel.
0,221 Herpfen leyren ſeiten klíngen
0,222 Menſchen ſtimme vnd voglín ſíngē
0,223 wazzers wunder ín ſiben gerihtē
0,224 D͛ meyſt͛ lere vnd hohez tihten
0,225 Manik wunneclícher líp
0,226 Den ín d͛ werld hat man vn̄ wip
0,227 vnd maníc antluͤtz erluhtet gar

0,228 Lilyen vnd roſen var
0,229 Swie vil ditz wunne hab vber al
0,230 Doch iſt die werlde eín iam͛tal
0,231 Gen d͛ wunneclichen ſtat
0,232 In d͛ got geziert hat
0,233 Seín geſinde alſo daz weíp noch mā
0,234 di freud níht durch grvndē kan
0,235 Nv wil ich ab͛ griffen an
0,236 Díe rede als ich ſi lazzen han
0,237 Mít bergen die heide was vͤmbleit
0,238 wanne ſolhe ſorge vn̄ arbeít
0,239 díe werlde haben vmbvangen
0,240 Sít mít des todes zangen
0,241 Begriffen iſt allez daz nv lebt
0,242 kruͤchet fluͤget od͛ ſwebt
0,243 wanne mít ſtet̄ freuden mak
0,244 Níemant geleben eínen tak
0,245 Seit nv ſo mang͛lay kínt
0,246 von adam her bekomen ſínt
0,247 So ſuͤl wír von vns ſcheíden
0,248 Iuden ketzer heiden
0,249 vnd ſagen von den kriſten
0,250 wíe mít mangē liſten
0,251 Díe veínde ír leíder lagent
0,252 vnd wie dick auch wagent
0,253 Meíde knehte man vnd wíp
0,254 Sele vn̄ ere gut vnd leíp
0,255 Des vallent ſi gar vngelich
0,256 Iunge alte arme vnd rích
0,257 Eín bavm ín ſin͛ blvͤte
0,258 Gibt den luten hohgemuͤte
0,259 alſam tunt den frauwē ir kínt
0,260 Diewile ſi ín kíndes iaren ſínt
0,261 Swenne ſíe díe kíntheit vͤb͛ſtrebēt
0,262 vnd nímm͛ in vorhten lebent
0,263 San kvͤmt her virwítz gerant
0,264 vnd loͤſt den maiden vf díe bant
0,265 Die knehte loͤſt her ſelphart
0,266 Díe vor ír mut͛ waren zart
0,267 Si nement her nach vnglichē val
0,268 als die birn in dem tal
0,268a Híe hebt ſich an d͛ hofferte dorn
0,268b Sw͛ dar vf vellet d͛ iſt verlorn
0,269 der bírn eín teil viel ín dē dorn
0,270 Maníc ſele leid͛ iſt v͛lorn
0,271 von dem dorn wanne er hat
0,272 Díe wurtzzeln aller míſſetat
0,273 zorn haz. vnd gitikeít

0,274 vnkevſch vraz. dar zv lazheit
0,275 Gen allen guten díngen
0,276 kan die hoffart bríngen
0,277 Daz lucifer eín tevfel wart
0,278 Daz kom von ſíner hoffart
0,279 war quam ſín hohe wírdikeit
0,280 Díe got het an ín geleit
0,281 Díe viel ín den helle grunt
0,282 Des hat d͛ ſelb helle hunt
0,283 vil maníc ſele an ſich gezogen
0,284 Die w͛ltlich hoffart hat betrogē
0,285 Ketzerie ruͤmen tratzen
0,286 Spotten ſchrien ravffen kratzen
0,287 Schallen prehtē ríngen ſpríngen
0,288 Stuͤrmē vehten lauffen ríngen
0,289 Rauben brennen morden ſtechen
0,290 Droen ſmehen vͤbel ſprechen
0,291 Stozzen twingē vahen ſlahen
0,292 Rennē ſprengē wuͤrgen hahen
0,293 Fuͤrnemíſch hertikeit
0,294 Stoltzírēn vn̄ boͤſe glihſenheít
0,295 Loter wiſe vnd loter cleit
0,296 an trínken an ſpiſe vnmezzikeít
0,297 Zaubern gaukeln ligē trigen
0,298 Fluchen ſchelten ſwern krígen
0,299 Ditz iſt d͛ hofferte ingeſínde
0,300 Bi den ich ſeltē iht gutes vínde
0,301 Sit ſmehen tratzen hoffart iſt
0,302 So lat ev ſagē in kurtzzer friſt
0,303 wíe maníc vnwerdez ſmehen
0,304 wír hoͤren vnd ſehen
0,305 von mang͛ vrauwē ſtoltzheít
0,306 der hertz enpor die hoffart treit
0,307 vnd lat euch beſcheiden
0,308 Zem erſten von den meiden
0,308a von den wilden vnd vnſteten
0,308b meiden vnd von vͤbeln vnd guten
0,308c weiben vnd von den meiden dí man
0,308d vnzeitich ze manne geit .
0,309 Kvrtzen mut langez har
0,310 habent die maide ſund͛bar
0,311 Di zu irn tagen komen ſínt
0,312 Di wal machet ín daz hertz blínt
0,313 Die augen zeígen ín den wek
0,314 von den augen get eín ſtek
0,315 zu dem hertzen niht gar lank
0,316 vf den ſtíget manik gedank
0,317 wen ſi nemen oder niht

0,318 auwe wie dick daz geſchiht
0,319 daz genug beſitzent von d͛ wal
0,320 die ſie habent ane zal
0,321 Ditz iſt zem erſten ír gedank
0,322 “dirre iſt kurtz íener iſt lank
0,323 eíner iſt partoht vn̄ iſt alt
0,324 Der ander iunc vnd vͤbel geſtalt
0,325 Dírre iſt mag͛ vnd ſmal
0,326 Der iſt veizte vnd iſt kal
0,327 Dirre iſt edel der iſt ſwach
0,328 Iener ſelten ſper zebrach
0,329 eíner iſt weiz d͛ and͛ iſt ſwartz
0,330 So heizzet eíner meiſter hartz
0,331 Der iſt bleich dirre iſt rot
0,332 Iener izzet ſelten vroͤlich brot
0,333 Dirre iſt eigen iener iſt frí
0,334 wolte er.. ich lege im gern bí
0,335 Dirre iſt rich iener iſt arm
0,336 der enkvͤmt niht an minē arm
0,337 eín͛ iſt des leibes gar eín zage
0,338 der ander iſt eín loſer krage
0,339 eíner iſt niht gar wolgezogen
0,340 der ander hat meide vil betrogen
0,341 eíner iſt mir liep dem bín ich leit
0,342 daz machet ſín vnſtetikeit
0,343 eíner get grínent als eín hvnt
0,344 Dem and͛n níe keín zuht wart kvnt
0,345 [Der] [dritte] [ist] [edel] [und] [gar] [ein] [slunt]
0,346 Der vierd eín ſchalk biz an dē grvt̄
0,347 Des fvͤmften atem iſt vngeſunt
0,348 Der ſehſte hat eínen wíten munt
0,349 Der ſibende kan mangē boͤſen fvnt
0,350 Der ahte hat vil manik pfvnt
0,351 Boͤſlich verzert bi ſínen tagen
0,352 als ich ſín frevͤnde horte clagen
0,353 Dírre iſt als eín treſter korp
0,354 Iens nas iſt als eín ſenſen worp
0,355 eíner iſt wanneht als eín trok
0,356 D͛ ander knvrrot als eín ſtok
0,357 D͛ dritte eín leínhoſe vnd eín ſok
0,358 D͛ vierd hat eínē blozzen rok
0,359 D͛ fvͤmfte iſt gar ein narrebok
0,360 D͛ ſehſte eín ſlaht vnd eín gedrok
0,361 D͛ kan ſich mavzzen als eín habich
0,362 Iem hangen die packen als eín wadich
0,363 eínem ſiht man dí ſchultern ſtorrē
0,364 als pockes hoͤrnet vnd ríndes knorrē

0,365 Dirre iſt gelwer denne eín wahs
0,366 Iener ſnavdet als eín dahs
0,367 Diſem geſtrichen leít ſín vahs
0,368 als eín wol gebuͤrſtet flahs
0,369 Díe naſen dírre auf rimpfet
0,370 vil ſelten iener ſchímpfet
0,371 eín͛ ſpilt d͛ and͛ ſtilt
0,372 Den dritten boſheít níht bevilt
0,373 D͛ vierd vnſamft haimlích hilt
0,374 nach dem mín hertz vil ſeltē quilt
0,375 D͛ iſt gar als eín lemblin vzzen
0,376 Doch mak eín woͤlflín da wol lavzzē
0,377 Iener wer gar eín edelínk
0,378 Denne d͛ ziter helblink
0,379 Dírre iſt gar eín ſiden ſwantz
0,380 Ien͛ iſt d͛ meide roſen krantz
0,381 Sín ſtímme ziert vil wol den tantz
0,382 an ím lit wol míns h͛tzzen glantz
0,383 wanne er hat gel vnd reidez har
0,384 Mit dem ich leider niht entar
0,385 Mich erkoſen nach minem mute
0,386 vor d͛ leiden merker hute”
0,387 In diſem getrehte lit manic meít
0,388 Di ſeltē liep da mít beiait
0,389 Ir ſuͤlt wizzen díe da welt
0,390 Daz díe dicke ír hertz quelt
0,391 díe ab͛ v͛holn lieb treit
0,392 Díe hat v͛borgen hertzen leit
0,393 Ir wirt von lieb dick we
0,394 Nv mag ich ab͛ ſprechen als e
0,395 Díe maíde vallēt nach d͛ wal
0,396 als díe bírn in dem tal
0,397 Díe vorn ſolte ir haubt neígen
0,398 Dí mvz den levtē irn nak zeigen
0,399 wíe ſchoͤn har vnd zoͤpfe ſi habe
0,400 Di von dem nacke hangē hín abe
0,401 So machent die reiden loͤcklein
0,402 Daz ſi als eín rehboͤcklein
0,403 vorn wol vfgerihtet get
0,404 Meíden ez doch vͤbel an ſtet
0,405 Gelbe kitel vnd Murſnitzen
0,406 lazzent manig meíde niht geſitzzē
0,407 Díe mít fleizze erbeiten ſoͤlten
0,408 Ob ſie ir zuht behalten woͤlten
0,409 Die lauffent hin die lauffent her
0,410 Ob iemant da ſí d͛ ir ger
0,411 Od͛ ir geſwentze lobe
0,412 Ir maníg vert reht als ob ſie tobe

0,413 So ſíe daz ſwentzlin vorn an ſiht
0,414 “Nv wol her wer wil ſin iht?”
0,415 Truͤgē ſi mentel od͛ huͤllen an
0,416 wie ſoͤlten danne die iungen man
0,417 vf den ahſeln díe ſchilte geſehen
0,418 d͛ glentzlín ſol d͛ mínne ſpehen
0,419 vn̄ auch die pat͛ ſnur
0,420 Die dick durch díe vínger fur
0,421 On alle andaht wenne ſíe den ſach
0,422 Nach des lieb ſíe ſich brach
0,423 Vil mere danne nach gotes liebe
0,424 verholn lieb wirt dicke ze dieb
0,425 werlt torn kuͤnnen wund͛s vil
0,426 Des ich nímm͛ hie ſchriben wil
0,427 alleíne da von nv maníg luͤte
0,428 vil lieb͛ hoͤren ſagen hute
0,429 Denne von d͛ heiligen ſchrift lere
0,430 vnſers h͛ren guͤte muͤzze vns bekerē
0,431 Hohguͤltíger ſchatz wart nie vf erdē
0,432 vnd ſol dar zu auch nímm͛ werden
0,433 denne d͛. den tumme meíde v͛lieſent
0,434 Swa ſíe vneliche minner kiſent
0,435 Swelhe meide zu mannē w͛dēt gegebē
0,436 Od͛ ín eín geiſtlichez leben
0,437 von ír mut͛ werdent genomen
0,438 e. ſi zu iren tagen ſin komen
0,439 Síe ſín arm oder riche
0,440 Díe ſínt wol den bírn geliche
0,441 Die grvͤne ab wurden gebrochen
0,442 als ich nv han geſprochen
0,443 Níemant weiz wíe ſíe geraten
0,444 Geſoten vnd gebraten
0,445 Sint grvͤ ne bírn ſelten gut
0,446 Manik wip alſam tut
0,447 Selten wirt ſines leides rat
0,448 Der eín vͤbel wip hat
0,449 wanne níe keín tíer erger wart
0,450 Denne eín wíp von vͤbeler art
0,451 Dem ab͛ eín gute wírt beſchert
0,452 Swa d͛ ín dem lande vert
0,453 Der mvz ſín eín ſelik man
0,454 wanne ſie mít ír zuͤhten kan
0,455 Gemern ir beíd͛ ſelikeit
0,456 Si iſt eín kron d͛ wirdikeit
0,457 Selten wider vert ír leit
0,458 Swelh wíp ír manne gern v͛treit
0,459 Auch ſol d͛ man ír pflegen ſchon
0,460 So gibt ín paiden got ze lon

0,461 Daz ſíe mít frevden alten
0,462 vnd leib vnd ſele behalten
0,462a Ditz iſt von d͛ hoffart weíſe vn̄ war an ſie leit .
0,463 Doch hat d͛ hofferte dorn
0,464 mangen aſt vō d͛ verlorn
0,465 Leid͛ maníc ſele wírt
0,466 Die mít valle ín níht v͛bírt
0,467 Hoffart lít an ſchone
0,468 Hoffart. lit an gedone
0,469 Hoffart lit an kvͤnſte
0,470 Hoffart lít an guͤnſte
0,471 Hoffart lit an ſtríten
0,472 Hoffart lit an riten
0,473 Hoffart lít an gewande
0,474 Hoffart lit an ſchande
0,475 Hoffart lít an rítterſchaft
0,476 Hoffart lit an meiſterſchaft
0,477 Hoffart lít an loſen triten
0,478 Hoffart lit an ſtoltzen ſiten
0,479 Hoffart kan dí kel auf recken
0,480 Hoffart kan drauwen vnd ſchreckē
0,481 Hoffart kan arme levte erſtecken
0,482 Hoffart wíl alle dink níder ſtrecken
0,483 Hoffart wont bi petel ſecken
0,484 Hoffart wont bi kvͤnen recken
0,485 Hoffart mínnet lop fuͤr got
0,486 Hoffart durch rum get ín den tot
0,487 Hoffart iſt an tugendē lam
0,488 Hoffart iſt guten levten gram
0,489 Hoffart kan boſlich ſpehen
0,490 Hoffart kan boſlich ſehen
0,491 Hoffart lavzzet ín mang͛ kappen
0,492 Hoffart wont pí reiſen knappen
0,493 Hoffart fuͤrt an irem reyen
0,494 Muͤnche pfaffen vnd leyen
0,495 Swa hoffart iſt bí richtum
0,496 Dev hoffart hat den oberſten rum
0,496a Manik kleín dink nídert hohē mvt
0,496b Maník groz dink lutzzel ſchadē tut
0,496c Hoffart wider hoffart
0,496d Machet mangen levten grobē part
0,496e Hoffart wid͛ hoffart
0,496f Hat maník lant niht wol bewart
0,496g Hoffart wid͛ hoffart
0,496h Wendet manger ſele ír hímel vart
0,496i Daz lucifer eín tevfel wart
0,496j Daz kom von grozzer hoffart
0,497 Da von ſpᵃch híe vor alſus

0,498 Der liebe ſant Gregoríus
0,499 “Dem v͛ſtozzen engel iſt er gelich
0,500 er ſeí íunk arm oder rich
0,501 Swer ſich vͤber ander luͤte wil
0,502 vnrehtes gewaltes an nemen ze vil
0,503 vnd ſwer des gert daz ſín genoz
0,504 In fuͤrhte des hoffart iſt ze groz”
0,505 pfaffen ritter vnd gebaure
0,506 Sínt alle geſíppe von nature
0,507 vnd ſuͤln gar bruͤderlichen leben
0,508 Swer meiſt͛ od͛ riht͛ wírt gegeben
0,509 vͤber ſín genoz d͛ ſol mít guͤten
0,510 vnd niht mít hoffart ſie be huten
0,511 vnd ſol mít beſcheidenheit
0,512 vz rihten beidev lieb vnd leít
0,513 Nv iſt gewaltes alſo vil
0,514 Daz ez get fuͤr alle zil
0,515 Treuwe vnd gerehtikeít
0,516 Iſt mangen h͛ren leít
0,517 Eín vogel den and͛n ízzet
0,518 eín tier daz and͛ frizzet
0,519 ein viſch den and͛n ſlíndet
0,520 ein menſch daz ander ſchíndet
0,521 an leib. an eren an gute
0,522 Mit vngetreuwen mute.
0,522a vō boͤſer h͛ren hof geſinde vn̄ amptlevͤte hoffart vnd vnzuht .
0,523 hoffart vil mangen hat betrogē
0,524 keiſer kvͤnge vnd hertzogen
0,525 Grafen fuͤrſten vnd frien
0,526 ſuln vͤb͛ ſich ſelber “waffen” ſchríen
0,527 Daz ſi von adel ſint geborn
0,528 vnd leider hulde hant geſworn
0,529 Hofferte. vnd vil mang͛ vntugēt
0,530 Di ſi nu lernē vf von íugent
0,531 Des vellet ír gar vil vf den dorn
0,532 Got gebe daz ſi niht ſin verlorn
0,533 waz tut ſchoͤn adel vnd íugent
0,534 Díe freídic iſt on tugent
0,535 weilent da díe herren ſazzen
0,536 vnd ír brot mit eren azzen
0,537 vor írm geſinde anſihticlich
0,538 In gotes namen zuͤhticlich
0,539 Da wart maníc edel kínt geſant
0,540 von einem lande inz ander lant
0,541 Daz ez zuht vnd ere
0,542 noch frummer herren lere
0,543 Soͤlte lernen in ſíner íugent
0,544 Da von ím lob ſolte vnd tugent

0,545 Gar ane míſſewende
0,546 Becleiben bíz an ſín ende
0,547 Nv iſt ſo maník boͤſer ſit
0,548 D͛ mangē h͛ren volget mít
0,549 Díe gar ſínt an zuͤhten blínt
0,550 Daz eín edel man ſín kínt
0,551 Moͤhte vil nach alſo gerne
0,552 von ím ſen den ín eín taberne
0,553 alſo zu den herren. d͛ geſínde
0,554 Nach vnzuͤhten trahtet ſwínde
0,555 Pfaffen fuͤrſten meíne ich niht
0,556 Pí den níemant keín vnzuht ſiht
0,557 Díe ſehent geſchriben vnd wizzē wol
0,558 waz man tun vnd lazzen ſol
0,559 Swelhe ſtete ſten auf hohē bergē
0,560 Díe mvͤgen vnſanft ſich v͛bergē
0,561 Swelh menſch ín hohē wirdē ſtet
0,562 Des wartet die werlde ſwa ez get
0,563 Da von zem allen herren wol
0,564 Daz ír hertz wer tugenden vol
0,565 wanne reínív werk vnd ſuͤzze wort
0,566 Breht in ſelde vn̄ eren hort
0,567 Soͤlten ſi lange vf erden leben
0,568 So moͤhtē ſi gern noch erē ſtrebē
0,569 Swelhes leb̄ vf zwifel iſt gewegen
0,570 Der ſoͤlte vil gut͛ witze pflegen
0,571 wanne werltlich ere iſt ſchíer gelegē
0,572 Bíe got iſt ewiger eren ſegen
0,573 Biſtu wiſe ſo fuͤrhte got
0,574 vnd behalte mít fleizze ſín gebot
0,575 Des iſt ein menſch ſchuldich
0,576 Be kenne dich ſelber vnd bis gedultích
0,577 ze groz mutwille wirt nímm͛ gut
0,578 D͛ vbels mere danne gutes tut
0,579 Sam tet eín vͤbel kvͤnk híe vor
0,580 Der hiez nabuchodonoſor
0,581 Dem travmte eínes nahtes do er lak
0,582 In ſinem pette vnd ruwe pflak
0,583 eín travm des er v͛gaz ze hant
0,584 Des morgēs wart vil ſchíer geſāt
0,585 Nach allen den meíste͛n vn̄ wiſſagē
0,586 Die er bekant bi den tagen
0,587 Daz ſi den travm im ſagen ſoͤlten
0,588 ob ſi ír leben behaben woͤlten
0,589 vnd waz d͛ travm auch ſolte bedevtē
0,590 So getan mvtwille mohte ſín̄ luͤtē
0,591 wol grozze vorhte vnd angſt machē
0,592 wanne er von den ſelben ſachen

0,593 hiez toͤten mangen wiſen man
0,594 Swaz mutwillen ich v͛numē han
0,595 Der iſt dem ſelben vngenoz
0,596 Gotes gute daníels hertz entſloz
0,597 Daz er des travmes in beſchíet
0,598 anders wer eín gantz diet
0,599 wiſſagē vnd weíser maiſt͛ verlorn
0,600 So mvtwillích was ſín freídich zorn
0,601 Des was er ſeit wol ſiben iar
0,602 ein ohſe vnd az hev daz iſt war
0,603 Bizdaz er ſich ſelbe erkante
0,604 vnd got ſínen ſcheppfer nante
0,605 Swer rom͛ tat geleſen hat
0,606 D͛ waíz wol daz ír oberſt͛ rat
0,607 Des erſten keíſers hoffart rach
0,608 vnd drev vnd zweínzich mezz͛ ſtach
0,609 In in von daz er mit in wolte
0,610 Mutwillen anders danne er ſolte
0,611 Mutwillíger h͛ren wirt oft gedaht
0,612 E․ denne ditz buͦchlín ſi volbraht
0,613 So getan͛ herren kamerer
0,614 ſínt zuͤhte vnd eren hamerer
0,615 Loͤter ſpiler ſcheiber
0,616 Sínt werder denne ir ſchreiber
0,617 wer wolle weſen ir Cappellan
0,618 Der ſlahe laſter lappen an
0,619 allen den díe er geſiht
0,620 Man ahtet ſin ze hof and͛s niht
0,621 Ir truhſezzen vnd ír ſpeiſer
0,622 Sínt armer lute ab weiſer
0,623 Ir Marſchelke vnd ír ſchenken
0,624 Sint gar ſchelke wann[e] ſíe krenkē
0,625 Den hof mit boͤſer kvͤndikeit
0,626 Den kvnden vnd geſten iſt ez dik leit
0,627 auch ahtē díe buͤttíglere
0,628 Daz ſeltē in ſeí díe butte lere
0,629 vnd ſparen an den geſten daz
0,630 Dem hofe ſprichet man niht des baz
0,631 Ir ſchiltknehte vnd ír ſchuͤtzen
0,632 varen[t] mít gaukel ſpruͤtzen
0,633 vnd ſchiezzent hofzuht d͛ níder
0,634 Díe ſich ſelten vf rihten wider
0,635 auch kvͤnnent ír tor warten
0,636 hauwen mít d͛ parten
0,637 Die nach gabe ſnident
0,638 vnd einveltigen dínſt v͛mídent
0,639 Ir koͤche vnd ír kuchen knehte
0,640 Sínt ſchelke auch nach irem rehte

0,641 wāne ſi dienēt irm h͛ren da mit
0,642 Der lavzzent auch hat ſchalkes ſit
0,643 Ir voͤgte vnd auch ír ſchultheizzē
0,644 kvnnēt arme levte reízzen
0,645 vnd an eínand͛ hetzzen
0,646 vnd darnach traurich ſetzzen
0,647 Mít wette vnd auch mít ſteure
0,648 auch ſínt ſi vil vngeheure
0,648a von d͛ herren geítigen ratgeben vn̄ von ertzten vnd iuriſten
0,649 Mang͛ h͛ren Ratgeben
0,650 Der rat der tat vn̄ allez ir lebē
0,651 nach gute vil mere ſtet dāne nach got
0,652 kvͤmt dēne eíns armē cloſters bot
0,653 Da ſie ſich gabe níht verſehent
0,654 Gar vnwertlich ſíe den v͛ſmehent
0,655 Swer ab͛ ín gabe brehte
0,656 wíe wol man des gedehte
0,657 Sw͛ níht iſt falſchaft vn̄ durch ſpitzik
0,658 auf boͤſe gewínne der iſt níht witzik
0,659 Pfenníng ſalbe wunder tut
0,660 Si heilet mangen hertē mvt
0,661 Man ſiht leider hev̇te
0,662 weník hoflevte
0,663 Díe gen hímel trahten
0,664 vnd werltlich͛ erē níht ahten
0,665 wanne ſi geloben alle wol
0,666 Swíe doch ír hertz ſeí gallē vol
0,667 Da von ſo ſprach híe vor alſus
0,668 eín meiſt͛ heizzet lucanus
0,669 “Luͤtzzel treuwē vnd reht͛ gute
0,670 wont ín hoflevte gemute
0,671 Si lachent guͤtlich avzzen
0,672 vnd kvͤnnent doch vnkuſt mavzzē
0,673 Bíz daz ſi gar vol recket”
0,674 eín arm͛ iſt ſchier erſtecket
0,675 Swíe reht er hat kvͤmt er hí ̄ fuͤr
0,676 ane gabe man ſtoͤzzet ín fuͤr dí tur
0,677 Swer gut vnd barmhertzik ſeí
0,678 Der wone den fuͤrſten ſelten beí
0,679 Di geítík vnd hoffertik ſín
0,680 Sín hertz gewínnet maník pin
0,681 Swer gern gereht ſeí vͤber al
0,682 Der ge hín auz vnd ravme den ſal
0,683 Maník vnkuſt vnd manik ſchande
0,684 wírt bedecket ín ſchoͤnē gewande
0,685 Man eret mangen hofman
0,686 Da man doch wírt betrogen an
0,687 Swenne er mít ſuͤzze wortē truͤget

0,688 vn̄ gabe eín nímet vn̄ dar nach luͤgꝫ
0,689 Swelh and͛ menſch tut alſam
0,690 Dem wirt got vnd díe werlde gram
0,691 Seltē iſt er ze hofe bekliben
0,692 D͛ eínveltich was vnd níht durch tribē
0,693 Hofgeſinde ertzte vn̄ íuriſten
0,694 Habēt abtgote daz ſínt ír kiſten
0,695 In den vil dínges leit gevangen
0,696 Daz her vz wol moͤhte erlangen
0,697 Het ez menſchē ſele oder ſínne
0,698 Dar zv woͤllen ſi mere gewinnē
0,699 Daz iſt díe ewige vnſelikeit
0,700 Suͤln ſie brot geben daz iſt ín leit
0,701 Si ſínt ſeltē milte wirte
0,702 In eínem dorfe eín armer hirte
0,703 Gebe mere brotes ze aller ſtvnt
0,704 Denne ír eín͛ d͛ hvnd͛t pfvnt
0,705 Od͛ mere hat ſere beſlozzen
0,706 Der wenik iemant hat genozzen
0,707 Swer ſich fremd͛ koſt went
0,708 nach haus ere ſelten er ſich ſent
0,709 Manik man iſt ze hofe gerne
0,710 Ich wolde ab͛ lieber gen ze berne
0,711 Denne ich ein iar ze hofe wer
0,712 als gar iſt mír d͛ hof vnmer
0,712a ein mere von einem hvnde
0,713 Eín veízter hvnt von hofe líef
0,714 eín mager hvnt gen ím do ríef
0,715 “Geſelle wanne kvͤmſt dv ſo ſat”
0,716 Er ſpᵃch “ích was an aíner ſtat
0,717 Da gaz ich manik veiztes ſtuͤcke
0,718 eín ſtecke hat ab͛ mír den rucke
0,719 So gar ze pert vn̄ auch ze plauwē
0,720 Daz der vart mích hat gerauwē
0,721 wanne ich vͤber hohe mavr ſprāk
0,722 Des mvz meín leip ſín ímm͛ krāk”
0,723 Ze hofe moͤhte mangē wol gelíngē
0,724 Muͤſte er niht tieffe vn̄ v͛re ſpríngē
0,725 Suͤzzer ſlik hat ſavren ſlak
0,726 wol im d͛ ſich generen mak
0,727 an ſogetan laben an ſogetan draben
0,728 Da leibes vnd ſele man angſt mvͤz habē
0,729 Swer ſo lange iſt hofwart
0,730 vntz er gewinnet groben part
0,731 hat er aleíne ſín guͤt geſpart
0,732 vnd niht da bi ſín ſele bewart
0,733 So hat er ſorge vnd groz arbeit
0,734 Leider niht wol an geleit

0,735 Hoffart geítikeit fraz vnkevſche
0,736 Lert hoflevte vil manik getevſche
0,737 Mich wund͛t waz d͛ predígē ſoͤlde
0,738 D͛ hofgeſínde bekeren woͤlde
0,739 Ir keínez vnſanft iemant bekert
0,740 So ſich ír guͦt ir ere mert
0,741 So volgent ſi dem hofe nach
0,742 vn̄ leidēt doch ofte groz vngemach
0,743 eín dínk ich wol gemerket han
0,744 Daz mangē h͛re eín falſchaft man
0,745 vil líeber iſt d͛ ſmeíchen kan
0,746 Denne eín͛ d͛ guͦtes vnd eren ín gan
0,747 Swaz man er wirbet mít getevſch
0,748 mit lobe mít metten mít vnkevſch
0,749 vnd mít boͤſer heímlich
0,750 Des wírt man ſelten mít ſeldē rich
0,751 ein frvm man hat den and͛n lieb
0,752 So mīnet ein diep den and͛n diep
0,753 eín reín man gern hat reín geſínde
0,754 Beí hof geſínde ich ofte vínde
0,755 Schelke vn̄ vngezogen levte
0,756 Die mvͦz maník h͛re leiden hevte
0,757 wanne vnſer herre den bí ím leít
0,758 Der duͤbe vnd vnkuſt niht v͛meit
0,759 wer kan díe beſten auz geleſen
0,760 wann níemant wil d͛ boͤſte weſē
0,761 D͛ boͤſen boſheit ſuͤl wír meiden
0,762 vn̄ doch ir menſcheit bi vns leiden
0,763 aleine ir valſchen rete vns ſneíden
0,764 Doch kenne wír koln bí wizz͛ krídē
0,765 werk vnd paſt pei línder ſeiden
0,766 veígenbavm bei bíttern weíden
0,11313 Der werlde ſpil hat tvmpheit vil
0,11314 d͛ ich eín teil ev kvͤndē wil
0,11315 wer hat daz fuͤr eín tvmpheit niht
0,11316 Da man zwen kníen ſiht
0,11317 Den tach vnd díe naht vn̄ dar zv lank
0,11318 vor eíner pank gar ane dank
0,11319 vor d͛ beíninen dríueltikeit
0,11320 Dev vf d͛ eínveltikeit
0,11321 ab gezogen hat ír cleit
0,11322 vnd dar zv maníc hertzleit
0,11323 Iungē vnd alten machet
0,11324 D͛ hertz nach ir krachet
0,11325 Síe iſt plint vnd hat doch avgē vil
0,11326 Sw͛ ſich vor ír níht hvͤten wil
0,11327 Den machet ſíe blínt wíe blínt er ſi
0,11328 wān ſchad mít ſchadē wont ir bi

0,11329 Síe machet den míltē ſchamrot
0,11330 Síe treibet den armē ín den tot
0,11331 Si ſtiftet mort ſie retet prant
0,11332 Swer ír volget d͛ ravme daz lant
0,11333 Síe ſchiltet fluchet vnd ſwert
0,11334 von ír iſt geher tot beſchert
0,11335 Si levget trevget prichet treuwe
0,11336 Ir ſchande iſt alle wege neuwe
0,11337 Sí ravbt ludert vnd ſtilt
0,11338 Keíner vntugende ſie bevilt
0,11339 Síe pringet den mēſchen híe ín not
0,11340 Díe ſele dort ín den ewígen tot
0,11341 D͛ werlde iſt niht mere
0,11342 Dēn leíp ſele gvt vnd ere
0,11343 Díe ſetzet er ze pfande dar
0,11344 D͛ der wuͤrfel nimet war
0,11345 Der hat d͛ eren ſich er wegen
0,11346 Leib vnd gut ſínt ſchier gelegen
0,11347 vͤber die ſele des armen
0,11348 Muͤzze ſich got erbarmen
0,11349 Het er gekniet als vil
0,11350 ze kirchen als zv dem ſpil
0,11351 Daz wer ím nv ze ſtatē komen
0,11352 Iens hat er weder ere noch frvmē
0,11353 Sw͛ ſpiles ſich niht erlavbet
0,11354 D͛ genaden er ſich beraubet
0,11355 Díe got ín ſínem reiche
0,11356 Den ſínen gibt ewiclich
0,11357 D͛ tev[ ̇]fel ſtet vil nach híe bí
0,11358 wo zwen ſpiln vier oder drí
0,11359 vn̄ ſiht ín mít fleizze zv
0,11360 Daz ein͛ dem and͛n vnreht tv
0,11361 Daz iſt ſín rat des iſt er fro
0,11362 Er ſtet als er ſul ſprechen alſo
0,11363 verlevſet iener ſo gewīnet gewīt dírre
0,11364 Bi den meren gen ich níht írre
0,11365 Ich bin ie d͛ gewínnes pfliget
0,11366 Swíe vil auch vor in d͛ wuͤrffel líget
0,11367 Líegen triegen haz vnd neit
0,11368 Zorn vn̄ eyde verlorn zeit
0,11369 Boſív wort fluchen vn̄ ſchelten
0,11370 Sínt vor íe mín díe doch vil ſeltē
0,11371 Spiler meiden ze allen ſtvnden
0,11372 wirt mir iht mere von friſchē wundē
0,11373 oder vō ſelen daz iſt auch meín
0,11374 wer ſolte griezwarte vergeben ſin
0,11375 Spil boͤſe wort vnd tvmme wíp
0,11376 verlíeſent manic ſele vnd leip

0,11377 Sw͛ ſich d͛ ſele erwegen wil
0,11378 D͛ ſpringt vͤber aller tvgende zil
0,11379 Deheíner vnfuͤre iſt ím ze vil
0,11380 Swíe lange ab͛ were ſin frevdē ſpil
0,11381 Daz waiz d͛ gauch d͛ ím fuͤr war
0,11382 Hat gegvtzet hvndert iar
0,11383 Swer an ſin ſele gedenken wil
0,11384 waz d͛ gewunnē hat mit ſpil
0,11385 D͛ mvz ez allez wid͛ geben
0,11386 vn̄ den doch niht daz merket ebē
0,11387 Dem er ez an gewunnē hat
0,11388 Dēn als v͛re als in ſines piht͛s rat
0,11389 Beſcheidet vnd ſíns pfarrers lere
0,11390 Daz ſich ſín vnſelde niht gemere
0,11391 So ſpⁱcht mang͛ “ich ſatzte daz meín
0,11392 Gen im als er gen mir daz ſeín”
0,11393 wer twank ſie beide zv dirre not
0,11394 Daz iener den and͛n ſpil an bot
0,11395 Lazze mír daz meín hab dír daz deín
0,11396 Ditz ſint zwei wort ane alle pein
0,11397 wolde d͛ manic ſpiler walten
0,11398 So mohte er leib vn̄ ſele behalten
0,11399 O v͛fluchtiv geitikeit
0,11400 wie mangē ſpiler dv tvͦſt leit
0,11401 Noch iſt ein ander affenheit
0,11402 Die ſchaden brínget vnd leit
0,11403 vn̄ iſt doch leider maníc man
0,11404 Der wenik daz be denken kan
0,11405 So zwen ſcheiben zv eínē zil
0,11406 Lavffet die kvgel iht ze vil
0,11407 So wil ein͛ vf haben den wint
0,11408 vn̄ neiget ſich níder als eín kínt
0,11409 vn̄ denet den mantel vaſte níder
0,11410 Darnach ſcheibet d͛ and͛ hín wider
0,11411 vn̄ iſt d͛ kvgeln iht vil ze gach
0,11412 So lavfte er balde híntē nach
0,11413 vn̄ ſchreíet “lauffe kvgel vrauwe
0,11414 Zauwe dín liebív frauwe nv zauwe”
0,11415 Siht man die kvgeln gelich ligē
0,11416 Gen dem zil ſo wírt ge nígen
0,11417 weíz got vil míchels tíeffer dar
0,11418 Danne do man gotes ſelb͛ nímt war
0,11419 ſíe ſtreckent ſich níder vf den leip
0,11420 zv d͛ erden als eín altez weíp
0,11421 Díe lange wuͤrme peizzent
0,11422 Sie kriſten vnd kreiſtent
0,11423 Si mezzent vnd mezzent
0,11424 Bizdaz ſíe gar v͛gezzent

0,11425 Daz ſie witzíg levte ſint
0,11426 Sie ligent hie rehte als díe kínt
0,11427 Die grvͤblein graben an d͛ ſtrazzē
0,11428 wie mag eín weiſer man gelazzen
0,11429 er mvͤzze lachen wēn er daz ſiht
0,11430 Nv hoͤrt waz mere geſchiht
0,11431 So ſie gelauffent hín vnd her
0,11432 So machent ſie den pevtel ler
0,11433 vn̄ gewínnē dar zv mvͤdev paín
0,11434 Sol man taglon geben ín zwein
0,11435 In wuͤrden zwen ſchillínge ſaur
0,11436 des ſprichet maníc viltz gebaur
0,11437 Sínem wibe da heíme vil boͤſív wort
0,11438 D͛ die kvgeln heizzet frauwē dort
0,11438a Daz iſt von dem wurfzagel
0,11439 Noch iſt einerleye ſpil
0,11440 Des h͛ren ſpulgen von dem doch vil
0,11441 Svͤnden vnd ſchanden kvͤmt etſwēne
0,11442 wurfzabel ich daz ſpil auch nenne
0,11443 Daz vant eín ritter hiez alco
0,11444 vor troye des iſt vil mang͛ vnfro
0,11445 worden vn̄ wírt leider noch
0,11446 Dem ſpil avf bíndet des kvm͛s ioch
0,11446a Daz iſt von manger leye wurfeln
0,11447 Von zínken quater eſſe
0,11448 Sitzzet manger ín kvmers eſſe
0,11449 von zínken quater dreien
0,11450 Mak mang͛ “waffen” ſchreíen
0,11451 von zínken quater tauſe
0,11452 Hat manger eín vnberaten haus
0,11453 von quater dreín zínken
0,11454 Muz mang͛ wazzer trínken
0,11455 von zínken dreie vnd quatter
0,11456 waínet manges mvter vnd vater
0,11457 von zínken quater vnd ſes
0,11458 Muz levtgart metz vnd agnes
0,11459 vnberaten beleiben
0,11460 wil er ez die lenge treiben
0,11461 Ir vat͛ des erbarme got
0,11462 Daz der tevfel ſo getane not
0,11463 Mit ſínem gaukel machet
0,11464 Ich weiz wol daz er lachet
0,11465 wēn er vz dreín wuͤrfeln wil iagen
0,11466 einen haſen d͛ bi ſiben tagen
0,11467 Mít drein guten wínden
0,11468 Kavm eínen moͤhte vínden
0,11469 Des koſtet mangē d͛ ſelbe has
0,11470 Daz vater mvter vnd ſín pas

0,11471 fuͤr ín rínder vnd ſweín
0,11472 Gern geben moͤhte ez geſein
0,11473 Swer diſem haſen iaget nach
0,11474 Dem iſt gen hímelrich niht gach
0,11475 Sw͛ diſen haſen iagen wil
0,11476 Ze lange d͛ gewínnet ſchadē vil
0,11477 von diſes haſen tvͤcke
0,11478 Hat mang͛ plozzen ruͤcke
0,11479 von diſes haſen liebe
0,11480 wírt manger ze eínē diebe
0,11481 Des ſelben haſen vnſtetikeit
0,11482 Machet ſchande mort vn̄ hertzleit
0,11483 Des vellet von ſínen ſachen
0,11484 Maníc ſele ín ſuͤnden lachen
0,11484a Daz iſt von mvͦtwillen
0,11485 Ditz bringet allez mvtwille zv
0,11486 Der maníc ſele ſpot vnd frv
0,11487 Leider ín díe helle ſenket
0,11488 weník íemant daz bedenket
0,11489 Da von ſprach meiſter Ouídius
0,11490 In einem ſinem puͦche alſus
0,11491 “Naht mínne vnd weín
0,11492 kvnnen niht wol mezzich ſein
0,11493 wān die enſchement ſich níht”
0,11494 Mínne vn̄ gvt weín haben pfliht
0,11495 Zv kvnheit vnd zv freíem mvte
0,11496 Daz kuͤmt etzlichem nícht zeguͤt.
0,11497 Swa mergelhavben vnd peckelhavben
0,11498 Begínnet gen einander ſtravben
0,11499 Swer dēn mit fugen entwíchen kan
0,11500 wizzet der iſt eín weiſer man
0,11501 wanne mang͛ tvt ín ſínem zorn
0,11502 Hevte daz ín gereuwet morn
0,11503 Ich han wol zwirunt daz vernomē
0,11504 Daz affen vnd toren eíns nahtes ſín komē
0,11505 vn̄ von rehtē vͤber mvͦte
0,11506 Begozzen wurden mít irm plvte
0,11507 vnd etliche lagen auch da tot
0,11508 von cleinē wortē hvbe ſich díe not
0,11509 “wer get da” “daz ſeí wír”
0,11510 “wer ſeit ir” “waz woͤllet ír”
0,11511 “Da wolle wír ez wizzen an euren dank”
0,11512 Ein tor da vf den andern drank
0,11513 vn̄ begonden ſich hauwen als díe ſweín
0,11514 Dítz machet díe naht mīne vn̄ d͛ weín
0,11515 So getan vnfuge vnd mort
0,11516 Heten vor bewart drei wort
0,11517 Der geſprochen hete “ez ſint frevnt”

0,11518 So wer fuͤrbaz nimmer geſtrevnt
0,11519 Nv dvnket ſích manger alſo tratz
0,11520 Der ím einez ſlvͤge an dæn glatz
0,11521 Hete ez dem eín auge avz gebrochen
0,11522 Ez hete ſich dannoch niht gerochen
0,11523 Des wirt manic man geſtochen
0,11524 Daz er lange dar nach mvz ſochen
0,11525 Daz machet allez tratzer mvͦt
0,11526 Der wart nimmer vn̄ níe wart gvͦt
0,11527 Wol hat vns beſcheiden des
0,11528 Eín meiſt͛ der híez ariſtotiles
0,11529 “als edel iſt des menſchen mvt
0,11530 Daz er betwungen vngern iht tvt
0,11531 Man fuͦrt ín paz dēn man ín zihe
0,11532 Getwankſal gehoͤrt aleíne gen vihe”
0,11533 Sprech eín man “wol dan mít mir”
0,11534 Ich ſprech ze hant “war wollet ír”
0,11535 Sprech er “ír mvͤzzet mit mir gen”
0,11536 Ich ſprich “ſo wil ich hie beſten”
0,11537 “nv get dan durch die liebe mín”
0,11538 “Gern frevnt nv ſol ez ſin”
0,11539 Swem ich betwungen díenen ſol
0,11540 Dem diene ich ſelten ímm͛ wol
0,11541 Da von ſpᵃch ſant Auguſtin
0,11542 Eín wort da bi gedenke ich ſín
0,11543 “Niemant wol betwungen tvt
0,11544 alleine doch daz er tvt ſeí gvt
0,11545 Swaz mít willen ab͛ geſchiht
0,11546 Daz iſt vil bezzer got wil niht
0,11547 Betwungē dínſt er hat gegeben
0,11548 vns freíen willen daz wír le[ben]
0,11549 nach ſinem willen vnbetwungen”
0,11550 Nv haben die alten mit den iungē
0,11551 Irn willen von ín gezogen ſo gar
0,11552 Daz ſelten iemant wírt gewar
0,11553 Rehter zuͤhte vnd rehter gvͤte
0,11554 Díe werlde tvt rehte als ob ſie wuͤte
0,11555 Mit aller hande míſſetat
0,11556 Swíe vil ſíe guter lerer hat
0,11557 aller heiligen ſchrift lere
0,11558 Hat begriffen ín ír níht mere
0,11559 Dēn got werlt helle hímel
0,11560 Leip ſele tevfel ſuͤnden ſchímel
0,11561 Tvgende mít gantzer bezzervnge
0,11562 nv merke d͛ alte vn̄ auch d͛ íunge
0,11563 Daz ich d͛ hofferte ín geſínde
0,11564 Bi frazze vn̄ bí vnkevſch vínde
0,11565 Bí zorn bí neíde bí allen ſuͤnden

0,11566 Des lat díe warheit ev híe kvnden
0,11566a Daz iſt von tatermennelínen vnd von tatermannen
0,11567 Got moͤhte wol lachen moͤhte ez ſín
0,11568 Swēn ſín tatermennelin
0,11569 So wunderlich vf erden leben
0,11570 Daz zweí gen eín ander ſtreben
0,11571 vn̄ ſelber des níht woͤllen enpern
0,11572 Síe woͤllen mít zwein langen ſpern
0,11573 vf eínander ſtechen
0,11574 wer ſol díe wunden rechen
0,11575 Ob eíner den andern durch den magen
0,11576 Stichet oder durch den kragen
0,11577 waz preíſes wil der da beiagen
0,11578 ob man ín mvz von danne tragen
0,11579 Des wolde er ſelber niht gedagen
0,11580 On zweifel daz ſol niemant clagen
0,11581 wer twange ín zv der not
0,11582 Er wer ſuſt wol ſenfter tot
0,11583 Noch pezzer iſt eín zage gvt
0,11584 Dēn eínes heldes vber mvt
0,11585 Díe zagen mvͤgen níht preiſes beiagē
0,11586 D͛ helde wirt vil mere erſlagen
0,11587 Nv lat vns mít zagen leben
0,11588 Swar auch díe helde hín ſtreben
0,11588a von Iuſtiern vn̄ turníern
0,11589 wēne ez hat mangē tvmmē leyen
0,11590 von íuſtíern vnd von turníern
0,11591 verlorn leíp ſele vnd gvt
0,11592 waz ſol beiagen vber mvt
0,11593 Swēn d͛ tevfel dar zv ſchuͤrget
0,11594 Daz vil mang͛ wirt gewuͤrget
0,11595 Daz vor ſínē mvnde leít d͛ ſchavm
0,11596 Fuͤr alle ſín ſuͤnde hete er kavm
0,11597 So getan not vnd puz erliden
0,11598 Daz er auf ſich liez ſmíden
0,11599 als vf eínen ampoz
0,11600 Mít kolben mít ſwertē we wíe groz
0,11601 D͛ werlde tvmpheít leider iſt
0,11602 Lazze dích erbarmē h͛re criſt
0,11603 Daz wír d͛ werlde ſo gar vns geben
0,11604 vnd nach dír ſo lutzel ſtreben
0,11604a von ríngē mit wilden tíern
0,11605 Der mak wol niht gar ſíník ſín
0,11606 Der ſeín leben als eín ſweín
0,11607 woget an leben oder an pern
0,11608 Des tvt des er wol moͤhte enpern
0,11609 wer ſagt d͛ kvnheít ím dank
0,11610 Da von ſpᵃch her freidank

0,11611 “Mang͛ eilet zv dem grabe
0,11612 als ob er ſich v͛ſavmet habe
0,11613 So getan eilen iſt gar an not
0,11614 Er gelege ſuͤſt wol ſenfter tot”
0,11615 Swēn eín iunchman . . . .hat hoh gemvt
0,11616 D͛ frevnde liep hat vnd gvt
0,11617 vnd vf einen ſtarken roſſe ſitzzet
0,11618 Sporn vnd hertz vn̄ alle ſin gedāk ſpitzt
0,11619 wíe er . . .die d͛ werlde wol gevalle
0,11620 Daz d͛ von werltlichem ſchalle
0,11621 Sín h͛tze gen ſuͤzzer andaht ſenke
0,11622 vn̄ an d͛ helle peín gedenke
0,11623 vnſanfte ich des gelauben mak
0,11624 w͛tliche wūne iſt tvmm͛ levte ſlak
0,11624a Daz iſt eín mere von zwein kempfen
0,11625 Ein kempfe vil levtē was bekant
0,11626 von ſin͛ kraft vͤb͛ manic lant
0,11627 nv was ein and͛ in eínē lande
0,11628 Des kraft man auch weítē erkande
0,11629 Nv komē ſie pede an ain ſtat
0,11630 Do daz volk ſíe mít fleizze pat
0,11631 Daz ſie zeſamē woltē gen
0,11632 vn̄ dirre mít kampfe ienen beſten
0,11633 Do ſpᵃch ir ein͛ “moͤhte ír mír gebē
0,11634 Eín and͛ leben zv diſem leben
0,11635 Daz als lange wert als ditz tvt
0,11636 Ich hete den leíp vnd auch dē mvt
0,11637 Daz ich d͛ lebē einez waget an ín
0,11638 Ditz wer ab͛ gar ein tvmm͛ ſin
0,11639 Ob ich daz leben daz ich noch han
0,11640 waget vf tvmmes rvmes wan”
0,11641 D͛ kempfe was weiſer dēne dıͤ degen
0,11642 Díe man ſiht iuſtierns pflegen
0,11643 vn̄ mang͛ an d͛ affenheit
0,11644 Díe ir leben veile treit
0,11645 vil tevfel wonēt oben in dē luͤften
0,11646 Díe pflegēt d͛ díe man ſiht gvftē
0,11647 Mit roſſen cleid͛n vn̄ mít koſte
0,11648 Durch burdiren vnd yoſte
0,11649 vn̄ durch libes weibes mínne
0,11650 Die mangen toren beraubt d͛ ſínne
0,11651 D͛ hat witze die ſínt clein
0,11652 Sw͛ eínen ſlegel od͛ einen ſteín
0,11653 vf hebet vb͛ alle ſin kraft
0,11654 vn̄ went ez ſei grozze meiſt͛ſchaft
0,11655 Ob er in wirffet von der ſtat
0,11656 da er mít fride gelegen hat
0,11657 an eín and͛ ſtat hín dan

0,11658 Spⁱchet zv dem durch ſpot eín man
0,11659 Er hab ín geworffē als eín helt
0,11660 So levffet er ab͛ hín vn̄ quelt
0,11661 Mít dem grozzen ſteíne
0,11662 Vleiſch vn̄ and͛ gebeíne
0,11663 vnd daz vil leihte eín ríppe prichet
0,11664 Dirre erbeit lon iſt daz man ſpⁱchet
0,11665 “we wíe eín wurf ” ditz loͤblein
0,11666 Machet mangē torn vnſenfte peín
0,11667 wen̄ ſín gelider begínnen queln
0,11668 Teglich vn̄ er daz mvz heln
0,11669 Eín nuͤtzer werk wolde ich im zeigē
0,11670 Daz er wuͤrffe eín hohe ſteígen
0,11671 Grozze vn̄ cleín ſteíne vz dem wege
0,11672 vn̄ daz er prrcken vnd ſtege
0,11673 Machte wa ſín wuͤrde not
0,11674 Des genvͤzze ſín ſele wenne er w͛ tot
0,11675 Ien erbeit hat er gar verlorn
0,11676 Die moͤhte er lieb͛ han v͛born
0,11676a von ringern vn̄ von ſpringern
0,11677 Noch iſt eínez daz ſchaden brínget
0,11678 Sw͛ alſo rínget od͛ ſprínget
0,11679 Daz ím dí ploſe arm od͛ peín
0,11680 Priſtet d͛ mohte vil liber eín
0,11681 Gantzes iar ſanft habē gelebt
0,11682 Dāne daz er nach vnſelde ſtrebt
0,11683 Zweír díng mak leihte eín man
0,11684 Gemvͤt haben als ich gemerkt han
0,11685 Weihwazzer vnd vnſelikeit
0,11686 Sw͛ hat ein eizel eíns nagels breit
0,11687 Den dvnket er hab vnſelden genuk
0,11688 Dreí troppfen ſínt reht als eín krvk
0,11689 Vol wihwazzers fuͤr míſſetat
0,11690 Swelh menſch reh hten gelaubē hat
0,11691 Diſe vorgenan ten affenheit
0,11692 fuͤgt muͤtwille vnd vnmezzikeit
0,11693 Díe von voller pfrvnde varn
0,11694 Die maníc ſele niht wol bewarn
0,11695 volle pfrv[ ̇]nde machet vͤbermvͦt
0,11696 Daz manic menſch die ſuͤnde tvͦt
0,11697 Die ez ane zwíuel nímm͛ tete
0,11698 Ob ez níht voller pfrvͤnde hete
0,11699 wizzet daz eſau d͛ fraz
0,11700 Sein erbteil an línſen gaz
0,11701 So machte honíc daz ionathas
0,11702 Sínem vat͛ vngehorſam was
0,11703 Fvͤmf ſtete v͛ſenket gotes haz.
0,11704 fraz vn̄ vnfuͤr machten daz

0,11705 Die Iuden auch nach frazze rvngē
0,11706 Die got ſpiſte ín d͛ wuͤſtenvnge
0,11707 Mit hímel brote vierzich iar
0,11708 Iſt daz man ez geſprechen tar
0,11709 So ſtet vil vͤbel ob fraz die pⁱſent
0,11710 Die teglich ſich mít got ſpíſent
0,11711 Daz haus bedarf reínung wol
0,11712 In daz got ſelb͛ komen ſol
0,11713 wíe díe alle von frazze
0,11714 wurden gepínt díe rede ich lazze
0,11715 vnd wil ab͛ fuͤrbaz rennen
0,11716 Ir muͤgt daz ſelb͛ wol bekennēn
0,11717 Daz maníc man von frazes ſchuldē
0,11718 kvmer vnd ſcham ofte mvz duldē
0,11719 armut let ír ſchertzen ſein
0,11720 Díe twínget manger hande peín
0,11721 Der dem frazze iſt vnbekant
0,11722 D͛ vellet von ím vͤber allez lant
0,11723 von mang͛laye ſachen
0,11724 Maníc menſch ín ſuͤndē lachen
0,11725 Nv ſul wir ab͛ fuͤrbaz rennen
0,11726 vnd vnſern h͛ren baz er kennen
0,11726a Eín vor rede gen d͛ vnkevſch
0,11727 WOlte euch d͛ rede níht beviln
0,11728 So ſagte ich auch von ſin͛ geſpiln
0,11729 Die vnkevſche die auch leid͛ hat
0,11730 Mangerhande míſſetat
0,11731 zv teglichē geſínde
0,11732 In írm dínſte ich vínde
0,11733 Sw͛ nv líegen triegen
0,11734 Tantzen vehten kríegen
0,11735 Tantzen ringē ſpríngen
0,11736 Schimpfen lachen ſingen
0,11737 Helſen kvͤſſen taſten
0,11738 Paden vngern vaſten
0,11739 Stete wandeln vnd Iuſtíeren
0,11740 Kvͤrtzwilen vn̄ turníern
0,11741 Zwirlitzen v͛ben vnnuͤtzzes claffen
0,11742 Schade ſchauwen vn̄ vͤmb ſich kaffen
0,11743 vnd des frazzes geſinde vil
0,11744 Des ich hie níht nennen wil
0,11745 wanne ſíe ſínt auch vorgenant
0,11746 vnd bi d͛ hofferte auch bekant
0,11746a Daz iſt von d͛ vnkevſche
0,11747 Vnkevſche fvͤmf boͤſe wege hat
0,11748 Sw͛ geiſtlich leben hat vn̄ wat
0,11749 D͛ ſol díe wege bedevten
0,11750 vns vngelerten levten

0,11751 Ich pín eín gaukel prediger
0,11752 Des hertz tíeffer lere iſt lere
0,11753 Doch wizzet daz ſie weítē ſtrich
0,11754 Hat ín d͛ werlde alvͤmbe ſich
0,11755 vnkevſch ſwendet mannes mvͤt
0,11756 vnkevſch plendet heiligen mvͤt
0,11757 vnkevſch ſwachet leib vnd gvt
0,11758 vnkevſch machet ſchandē flvt
0,11759 vnkevſch glvͤet als eín glvt
0,11760 wol ín d͛ vor ir iſt behvt
0,11761 vnkevſch hat mangē boͤſen gank
0,11762 Vnkevſch hat mangē boͤſē gedank
0,11763 vnkevſch hat mangē ſmehē wāk
0,11764 vnkevſch macht maníc h͛tz krank
0,11765 vnkevſch hat mangē boͤſen plik
0,11766 vnkevſch hat mangē boͤſē ſtrik
0,11767 vnkevſch zangē kan mangē zwik
0,11768 von dem ir taugēlich der ſik
0,11769 Ofte iſt gevallen vn̄ vellet noch
0,11770 Swem ſie bindet vf ír ioch
0,11771 D͛ mvz tatſchaunen als ſi wil
0,11772 Si hat mít ím ir gaukel ſpil
0,11773 Díe weile er ir des henget
0,11774 Sw͛ ſich aber von ir lenget
0,11775 vn̄ verret d͛ iſt eín ſelic man
0,11776 Mit ſtreite geſiget man ir niht an
0,11777 Minne mín̄et muͤzzikeit
0,11778 vnd flevhet ernſt vnd arbeit
0,11779 Sw͛ ſie flevhet den flevhet ſie
0,11780 Sw͛ ab͛ ſíe iaget dem wont ſie bíe
0,11781 Sw͛ ſich mít ír reizzet
0,11782 Sínes h͛tzē oven er heitzet
0,11783 vō ſo getaner hitze
0,11784 wirt manger vnwitze
0,11785 So wírt auch mang͛ alſo ſtoltz
0,11786 Daz er flevget als eín poltz
0,11787 Beidev ze roſſen vn̄ auch ze fuͤzzē
0,11788 wizzet daz er mínnē grvzze
0,11789 Maníc hertz hat betrogen
0,11790 vn̄ vaſte in ir dínſt gezogen
0,11791 Sie kan wunders alſo vil
0,11792 Daz des niemāt hat ein zil
0,11793 Sie machet klvge levte ze narrē
0,11794 Si beretet mít pfrvndē vn̄ mit pfarrē
0,11795 Mangen vngelertē pfaffen
0,11796 Si machēt mangē altē affen
0,11797 Daz er ſlekmevlen get
0,11798 Daz ſínem grawen hare vͤbel an ſtet

0,11799 Si macht kriek ſuͤne vn̄ ſtrit
0,11800 Ir lop iſt ſo groz vnd ſo wít
0,11801 Daz ír d͛ werlde fuͤrſten alle
0,11802 Mvzzen ofte ze fuͤzzen valle
0,11803 In ſínem gemvͤte zempt geluſt
0,11804 Geiſtlich levte lempt vnkuſt
0,11805 Ich koͤnde von ír vil wund͛s ſagen
0,11806 Nv getar ich niht ſo verre iagen
0,11807 als mích leitet mín gedank
0,11808 wāne ez ſprach her freydank
0,11809 “Geſeit ſaget ich halbez daz ich weiz
0,11810 Ich mvͤſte pauwen fremden kraíz”
0,11811 Sw͛ ín ſin ſelbes hertze ſiht
0,11812 Der en ſpⁱchet niemant vͤbels mít
0,11813 Sw͛ ſiner ſchulde nímet war
0,11814 Der vͤber ſiht díe mínen gar
0,11815 vnzímlích ſchímpfē vnzimlich ſehen
0,11816 vnzimlich koſen vnzímlich ſpehen
0,11817 Machent leid͛ ſuͤnden vil
0,11818 Der ich ein tail ev . . . . .niht kvͤnden wil
0,11819 wír leſen in d͛ kvͤnge puch
0,11820 an dem erſten plate wer ez wil v͛ſuch
0,11821 daz got ſibenzich fuͤrſten ſluc
0,11822 vnd fvͤmfzich tuſent mēſch do mā truc
0,11823 Sín archē daz ſie díe ſahen an
0,11824 vnwírdiclich. got h͛re wer kan
0,11825 wer ſol w͛ mak dich dēn geſehen
0,11826 wírdiclích ſo wír vns nehen
0,11827 Zv dinem alter ſwa man ſínget
0,11828 vn̄ dínen ſun dír ze oppfer prínget
0,11829 Seít d͛ man d͛ dín archen ruͤrte
0,11830 Do ſíe vallē wolte do man ſí furte
0,11831 vor ín tot lak an d͛ ſtat
0,11832 vͤmb kaín ander ſín míſſetat
0,11833 Dēn daz er des nahtes bí ſin͛ wírtīne
0,11834 Gelegen was durch vleiſchlich mīne
0,11835 Iſt iemant d͛ vnkevſch pflígt
0,11836 vnd vne.rlich bí frauwen ligt
0,11837 D͛ mak wol fuͤrhten den ſlac
0,11838 Daz d͛ man íe tot lac
0,11839 d͛ eín elich wírtínne hete
0,11840 Elich leben ſolte er vil ſtete
0,11841 Sín vnd wol ſín reht behalten
0,11842 wil er des himelriches walten
0,11843 Got mínneᵗ alle reínikeit
0,11844 vnzímlich leben was ím íe leít
0,11845 In d͛ zal puche ich geleſen han
0,11846 Daz drev vnd zweinzich tuſēt man

0,11847 von vreuel vn̄ von vnkevſch wurdē erſlagē
0,11848 eíns tags nv lat ev fuͤrbaz ſagē
0,11849 eín fuͤrſte d͛ was genant zambri
0,11850 Gie zv eínē wibe hiez theſwí
0,11851 vnd lage bí ír vnzimlich
0,11852 Da ſín genozzē vil iemerclich
0,11853 von dem tabernakel weínten
0,11854 vnd .e․ dēne ſi ſich ver einten
0,11855 wíe ſie ze puzze geſatztē ín des
0,11856 Do kom geloffen h͛ pfynees
0,11857 Mít eínē ſwerte vn̄ ſtach ſie beide
0,11858 Ze tode ír freuel ward ín ze leide
0,11859 Do liez vnſer h͛re ſínen zorn
0,11860 Drev vn̄ zweinzich tuſēt warē v͛lorn
0,11861 Díe da vor auch ſínt genant
0,11862 Díe tvt ſant paulꝰ auch vns bekāt
0,11863 In ſínem brief gen chorinte
0,11864 vnkevſche geſehende vn̄ auch plínte
0,11865 an d͛ ſele gen got plenden
0,11866 Swēn ſich reich vnd armē ſchendē
0,11867 Eín wiſſage hiez h͛ Balaam
0,11868 D͛ durch rat geríten quam
0,11869 Zv eínem kvͤnge d͛ hiez Balach
0,11870 Dem riet er alſus vn̄ ſpᵃch
0,11871 “wilt dv den íuden angeſigen
0,11872 vn̄ niht mít laſter vnd͛ligen
0,11873 So tv als ich dich nv beſcheide
0,11874 Schoͤnív wip vn̄ ſchoͤne meide
0,11875 wele vz allem dínem reiche
0,11876 Díe die íuden líſtícleiche
0,11877 Zv ín locken vn̄ ſpenen
0,11878 vnd ſwēne ſíe ſich begínnen ſenen
0,11879 Nach in ſo heizze díe iuden biten
0,11880 nach heideníſchen ſiten
0,11881 Ir ab gote eren. tvͤn ſi daz
0,11882 So v͛dienent ſie irs gotes haz
0,11883 vn̄ vallēt ín d͛ ſuͤnden ſtrik
0,11884 Ze hant ge vellet dir der ſik
0,11885 Daz ſie dir nímm͛ mvgē entrínnen
0,11886 Niht anders maht dv ſíe gewínnen”
0,11887 Suſt wurdē die íuden vͤber wunden
0,11888 Dar nach ín vil kvrtzen ſtvnden
0,11889 Ir tvmpheit vnſer herre rach
0,11890 wanne er zv moyſen ſpᵃch
0,11891 Daz er díe fuͤrſten alle vínge
0,11892 vn̄ ſíe gen d͛ ſunnen hínge
0,11893 an hohe galgen daz ſie niht wolten
0,11894 Dem volke weren als ſíe ſolten

0,11895 vil manger warde ír do gevangen
0,11896 vn̄ gen d͛ ſunnē vf gehangen
0,11897 Mich dvnket ſolde man ſi nv vahen
0,11898 vn̄ als ien fuͤrſten an galgen hahen
0,11899 Díe werltlich wolluſt vnd ír mínne
0,11900 Beraubēt noch ſo gar d͛ ſínne
0,11901 Daz ſie die abtgoͤterane peten
0,11902 vnd von irs herren dínſt treten
0,11903 Der leib vn̄ ſele ín hat gegeben
0,11904 Man ſehe ír vil an galgen ſweben
0,11905 abtgoͤte iſt vf erden vil
0,11906 Sw͛ ez nv rehte wegen wil
0,11907 ſwem gut ere weip vnd kínt
0,11908 Lieb͛ denne got vf erden ſínt
0,11909 D͛ iſt on zweifel eín tvmm͛ man
0,11910 vn̄ betet híe ſín abtgoͤte an
0,11911 Got h͛re lazze dír ge clagt ſín
0,11912 Daz noch ſo manic abtgoͤtín
0,11913 pfaffen vnd layen ſo verre zihen
0,11914 Daz ſíe dín knehte vn̄ auch dich flihen
0,11915 Minne werltlich ere vn̄ groz gewín
0,11916 ver kerent gvtes mannes ſín
0,11917 Geluſt neít hoffart vnd zorn
0,11918 Sínt vns leider angeborn
0,11919 alter brínget erbeit
0,11920 Mínne ſwendet ſenendes hertzleit
0,11921 wanne vnuerſtanden mínne
0,11922 Mak wol heizzen vnſínne
0,11923 wizzet er iſt eín ſelic man
0,11924 wer mít zuhten mínnen kan
0,11925 Daz er ze rehte minnen ſol
0,11926 vnzímlich mínne ſtet níht wol
0,11927 wanne maníc eprechere
0,11928 Machent frevden lere [...]
0,23794 [...] Dem riht͛ antwuͤrt vmb ditz leben
0,23795 nach den oren mant auch die zen
0,23796 vns alle daz wír ſuͤln entwen
0,23797 D͛ koſt die vnmezzic iſt
0,23798 D͛ wir gewont haben lange friſt
0,23799 D͛ hvſte mant vns daz wir beihtē
0,23800 vn̄ díe ſele von ſvͤnden leihten
0,23801 Daz ſie d͛ ewigen bein entrinne
0,23802 Edān des atems vns zerínne
0,23803 Die tregē beín heizzē vns gedenken
0,23804 Daz wir vns gen d͛ erden ſenken
0,23805 von d͛ wír bekomen ſín
0,23806 vn̄ mvͤzzen ab͛ wider drin
0,23807 vns manent die rvntzeln vn̄ gra har

0,23808 wie wir v͛zert haben vnſer iar
0,23809 Swelh bavm wil dorren d͛ hebt an
0,23810 In dem wípfel vn̄ darnach ſan
0,23811 Beginnet rimpfen ſich die ríndē
0,23812 vn̄ gar ſchíer begínnet er ſwíndē
0,23814 daz ſelbe mvͤge wir vō vns clagē
0,23814a vn̄ auch aller d͛ werlde ſagen
0,23815 nach lank leibe alle díe w͛lde ſtrebt
0,23816 vn̄ het adam biz her gelebt
0,23817 Daz wer gen d͛ ewikeit
0,23818 níht eínes twerhen halmes breit
0,23819 Swēn ich nímmer geleben mac
0,23820 So gebe ich gern vͤmb eínē tac
0,23821 Díe werlde alle wer ſi meín
0,23822 Got h͛re la dír geklaget ſeín
0,23823 Daz ich d͛ tage ſo mangē han
0,23824 verlȯrn vn̄ daz ich niht kan
0,23825 In mín͛ altē zeit mín leben
0,23826 nach dínē willē rihten eben
0,23827 Ditz machet boͤſe gewonheit
0,23828 vn̄ mín lazheit wer mir daz leit
0,23829 So huͤlfeſt dv mir daz weíz ich wol
0,23830 Da von ich billich peín dol
0,23831 wirde ich alſus fvnden
0,23832 H͛re durch din heiligē wunden
0,23833 Die dv haſt durch vns erliden
0,23834 Beſchirme vns vor den helle ſmíden
0,23835 auwe d͛ herten rechenvnge
0,23836 Díe beide d͛ alte vn̄ auch d͛ íunge
0,23837 Haben mvz .e․ dēn mít leide
0,23838 Díe ſele ſich von dem leibe ſcheide
0,23839 Bei dem ſie beliben iſt kvrtze friſt
0,23840 Gen dem daz ímmer ewíc iſt
0,23841 Ditz bedaht vil wol eín weiſer man
0,23842 als ich fuͤr war vernomen han
0,23843 Eín reich͛ h͛re ſich des beríet
0,23844 Daz er von lande vn̄ von levtē ſchiet
0,23845 vn̄ fuͤr verre ín fremde lant
0,23846 da ſiner dínſtmāne ín eín͛ ſeít vant
0,23847 In eínem cloſt͛ daz iſt war
0,23848 In dem er hete maníc iar
0,23849 Mit demvt kloſt͛ zvht gepflogen
0,23850 vn̄ ofte díe glockſtrenge gezogen
0,23851 In gotes dínſte ſpat vn̄ frv
0,23852 Dítz ſach ſín dínſtman vn̄ gíe zv
0,23853 vn̄ ſpᵃch vil líeber h͛re meín
0,23854 warvmb wollet ír níht bí vns ſín
0,23855 In d͛ werlde beí gvt vn̄ beí eren

0,23856 wer híez evch ín dítz cloſt͛ keren
0,23857 vn̄ eínē ſo ſwachen meſn͛ werden
0,23858 D͛ vor ſo grozze ere hete vf erden
0,23859 Do er den dienſtman an ſach
0,23860 Deheín wort er anders ſprach
0,23861 Dēn “vͤmb daz ímm͛ vn̄ vͤmb daz ímm͛
0,23862 Dort íe ſv[ ̇]zzer dort íe grímmer”
0,23863 D͛ dienſtman ínneclích weíntē
0,23864 vn̄ vragte den h͛ren waz er meínte
0,23865 Do er do von im níht en floch
0,23866 Daz machte daz er díe glocken zoch
0,23867 vn̄ do er ab͛ ín anſach
0,23868 vil cloͤſterlichen er do ſprach
0,23869 “vͤmb daz ímm͛ vn̄ vͤmb daz ímmer
0,23870 . .D In hímel ie ſvͤzzer ín helle íe grímm͛”
0,23871 d͛ dienſtman gieng von im hín dan
0,23872 Eín vrlavp er ím do gewan
0,23873 Daz er mít ím erkoſet ſich
0,23874 vn̄ gar ſchíer wart er geiſtlich
0,23875 vn̄ ander ſiner genozzen vil
0,23876 wer daz ímmer merken wil
0,23877 D͛ ahte vf díe werlde luͤtzel
0,23878 vn̄ vf írs glantzes faulen ſtuͤtzel
0,23879 wizzet w͛ ſich durch got híe ſmvcket
0,23880 D͛ wirt gen hímel vf gezucket
0,23881 Sw͛ ab͛ durch hoffart ſich vf zvcket
0,23882 D͛ wirt vor got níder gedrvcket
0,23883 Pfaffen vn̄ leyen ſchaden tvt
0,23884 Daz níemant ſtraffen nímpt fvr gvt
0,23885 vn̄ ſwer ſich ſelb níht enwil
0,23886 Bekennen d͛ hat vnſínne vil
0,23887 Swer ſín ſelbes rihter wer
0,23888 Dem wer deheín gerihte ze ſwer
0,23889 wāne er ſích ſelber koͤnde v͛ſlíhten
0,23890 Daz níeman vͤb͛ in toͤrſte gerihten
0,23891 Bekēnet wír vns alle ſelb͛ wol
0,23892 So weren díe lant níht torē vol
0,23893 So zemptwír vnſer míſſetat
0,23894 Díe weite flvͤge vn̄ ſprvnge hat
0,23895 vn̄ ſehen gotes wund͛ an
0,23896 Díe er alle tage tvt vn̄ hat getan
0,23897 Seit er díe cleínē vogelín
0,23898 Beſchírmet daz ín ír cloͤleín
0,23899 Níht erfriſent ín dem wínter
0,23900 So daz wazzer als eín ſínter
0,23901 von grozzer kelte wirt gebert
0,23902 Seit er die cleínē wuͤrmlín nert
0,23903 vn̄ von dem ſamē ín d͛ erden

0,23904 Lebende fruͤht let wid͛ werden
0,23905 vn̄ vz eínē krankē holtzleín
0,23906 Obze vns ſchenket vn̄ weín
0,23907 wie moͤhte ſín genade bezzer geſín
0,23908 D͛ vz einē mahen kornlein
0,23909 Tavſent tavſent vz d͛ erden
0,23910 wahſen let vn̄ zeítíc werden
0,23911 wír ſoltē ín loben ze aller ſtvnde
0,23912 Mít ſvzzer andaht von hertzē grvnde
0,23913 wolte wír d͛ ſele dink als wol ahtē
0,23914 als wír des leibes notdurft betrahtē
0,23915 Des ſchreibet vns in “exameron”
0,23916 D͛ heilig ſant ambroſíe vil ſchon
0,23917 “D͛ menſch mít vogeln hat gemeín
0,23918 wān d͛ vogel hat zwei peín
0,23919 vf den er vf gerihtes ſtet”
0,23920 Sam tvt d͛ menſch ſwa er get
0,23921 Er ſol vf als d͛ adelar
0,23922 Gen hímel ſín augen rihten gar
0,23923 Zwen vetichen ſínt ſín arm gelich
0,23924 Er ſeí íunc arm od͛ rich
0,23925 So ſol er ſeín hende gen got
0,23926 vf rihtē vn̄ tvn nach ſínē gebot
0,23927 wān ez ſpᵃch d͛ weiſe man
0,23928 Des ſpruch níemant verkeren kan
0,23929 “Sw͛ vͤbel wid͛ vbel tvt
0,23930 D͛ hat menſchlichen mvt
0,23931 Sw͛ vbel wid͛ gvt tvt
0,23932 D͛ hat tevfeliſchen mvt
0,23933 Sw͛ gvt wid͛ vbel tvt
0,23934 D͛ hat engeliſchen mvt”
0,23935 Svͤnden daz iſt menſchlich
0,23936 Bvͤzzen daz iſt goͤtlich
0,23937 v͛zweifeln daz iſt tevfelich
0,23938 Daz machet dē menſchē tevfeln gelích
0,23939 warvmb eín menſch w͛de v͛lorn
0,23940 Daz and͛ zv genaden ſeí er korn
0,23941 Swer des vragt des iſt ze vil
0,23942 Got ſol vn̄ mac tvn waz er wil
0,23943 waz got an ſínē geſchepfde tvt
0,23944 Daz ſol vn̄ mvz vns dvnkē gvt
0,23945 warvmb vnſer h͛re fvͤmfleye peín
0,23946 an vns lege daz la wír ſein
0,23947 Maria paulus vnd Iob
0,23948 Suͤln vmb ír peín ím ſíngē lob
0,23949 vn̄ mít ín d͛ blíndeman
0,23950 an dem er wund͛ hat getan

0,23951 Des vat͛ vn̄ mvter níe den zorn
0,23952 ver dienten daz er was geborn
0,23953 Blint dēn daz an im beſvnder
0,23954 Got wolte er zeigē ſeínív wunder
0,23955 Herodes was eín vbel man
0,23956 Des peín hvb ſích vf erden an
0,23957 vn̄ mvz dort werden ímm͛ vn̄ ímm͛
0,23958 ane alle hoffenvnge íe grímmer
0,23959 wol ím den got híe peínt vf erden
0,23960 vn̄ leíp vn̄ ſele let vber werden
0,23961 D͛ peín díe ímm͛ wert on ende
0,23962 Sw͛ woͤlle daz ín d͛ veínt iht ſchēde
0,23963 vnd brínge ín ín ewígez vngemach
0,23964 D͛ merke wíe h͛ freídank ſpᵃch
0,23965 “Ich hoͤre ſagē díe weiſen
0,23966 Ein nagel behab eín eiſen
0,23967 Eín eiſen eín ros eín ros eín man
0,23968 Eín man eín burk ſw͛ ſtritē kan”
0,23969 Die burk eín lant betwínget
0,23970 Daz ez nach hvlden dínget
0,23971 D͛ nagel iſt vil wol bewant
0,23972 D͛ ros eíſen bvͤrge vn̄ lant
0,23973 Solher eren geholfen hat
0,23974 Daz ír aller dínk wol ſtat
0,23975 Diſe ere mít diſem grozzē frvmē
0,23976 Iſt von eínē cleínē nagel komen
0,23977 als kvͤmt von erſt von cleínē díngē
0,23978 Daz ewiclich díe ſele mvz twíngē
0,23979 Eín kleín͛ glanſt͛ enzvͤndet eín tuͤr
0,23980 von dem daz havs vn̄ auch dí ſchvͤr
0,23981 wírt verbrant dorf vn̄ ſtat
0,23982 alſam tvt vnſer míſſetat
0,23983 Díe hebt mít cleínē díngen an
0,23984 vn̄ wehſet daz ír níemant kan
0,23985 Gehelfen ſwēn ír wirt ze víl
0,23986 als ich evch beſcheiden wil
0,23987 Des menſchen auge hat mangē wank
0,23988 vō ſinē geſihte kvͤmt d͛ gedank
0,23989 D͛ gedank ze hant dē geluſt gebirt
0,23990 von dē daz hertz bekvmert wírt
0,23991 D͛ geluſt ſuchet zv den ſvͤndē rat
0,23992 Rat brínget v͛hengvnge dí dí tat
0,23993 Zv brínget ſo kvͤmt gewonheit
0,23994 Dev notdurft vezzel an ez leit
0,23995 Den vezzel v͛ſtricket zweifelvnge
0,23996 So vaſte bíz ewíge v͛dampnvnge
0,23997 Den menſchē an ſele an leibe v͛derbet

0,23998 D͛ ſo getan vntat vf ſich erbet
0,23999 w͛ lange hat den augē ſmertzen
0,24000 D͛ gedenket ofte ín ſínē hertzen
0,24001 Swēn er niht wol geſehen mac
0,24002 “Got h͛re gelebt ich noch den tac
0,24003 Daz díe frevͦde mír geſchehe
0,24004 Daz ich díe liehtē ſvnnē ſehe
0,24005 vn̄ bi mínē frevndē ſezze
0,24006 Mit den ich frevntlich trvͤnke vn̄ ezze
0,24007 vn̄ mít ín kvrtzwilen gíeng
0,24008 Da mich d͛ vn̄ ich diſen enpfíeng
0,24009 Bí ſchoͤnē frauwē ín wurtz garten”
0,24010 Sw͛ nv wil reht fuͤr ſich warten
0,24011 vn̄ d͛ ewígē frevde . .ge niht wenkē
0,24012 D͛ ſol ofte alſo gedenken
0,24013 Diſe werlde mit ſorgē iſt vͤmbzogen
0,24014 Daz merke wír an dem regēbogē
0,24015 D͛ grvͤne gel iſt vnd rot
0,24016 Díe grvͤne varbe bedevtet die not
0,24017 Díe díe werlde hete vber al
0,24018 Do daz wazzer berge vn̄ tal
0,24019 Glich vb͛zohe mangen tac
0,24020 Do h͛ noe d͛ archen pflac
0,24021 So bedevtet die gelbe varbe da míttē
0,24022 alle die ín d͛ werlde ſmítten
0,24023 Mit dem gelben tode ríngent
0,24024 Swie ſere ſíe tantzent ſíngēt ſpríngēt
0,24025 Doch broͤget ír vleiſch d͛ gelb tot
0,24026 E․ dēn ſíe ſterbent ín grozzer not
0,24027 Die rote varbe bedevtet daz fevr
0,24028 Daz kreftíc groz gar vngehevr
0,24029 Diſe werlde gar verbrennen ſol
0,24030 Daz wizze wír alle ſelber wol
0,24031 Auch wizzet daz wír geſchribē víndē
0,24032 Daz d͛ regenboge ſol v͛ſwínden
0,24033 víerzich iar vor dem íungſtē tage
0,24034 Nach d͛ heiligē lerer ſage
0,24035 nv̄ kvͤnne wír alle wol rechen
0,24036 wil man eín ort vns abprechen
0,24037 Daz merke wír wol vn̄ merkē niht
0,24038 vil grozzeru ſchaden d͛ vns geſchiht
0,24039 Swēn wir ſehzíc iar geleben
0,24040 wo[ ̇]lle wír dēn rechen eben
0,24041 D͛ hab wír vnſerm h͛ren got
0,24042 Níht fvͤmf gedíent nach ſínē gebot
0,24043 vns gehort daz iar wol halbez an
0,24044 Ze ſloffen als ich gemerket han.
0,24045 wíe maníg zeít hab wír v͛ſezzen

0,24046 Beide mít trinkē vn̄ mít ezzen
0,24047 wíe vil hab wír ír verlorn
0,24048 Mít ſpil mit kvͤrtz weil vn̄ mít zorn
0,24049 Mít ſwíndē gedankē vmb gvt vn̄ ere
0,24050 wi wír moͤhtē díe gemere.
0,24051 Sw͛ dítz eben merken wil
0,24052 Den mak wol wund͛n daz got ſo vil
0,24053 vͤmb cleínez dienſt ím genade tvͤt
0,24054 Daz er ím leíp ſele ere vn̄ gvt
0,24055 So miltíklich vf erden leihet
0,24056 vn̄ ín ſínes rehtes níht v͛zeihet
0,24057 Ez mvͤge nach diſem leíbe ím werdē
0,24058 wil erz ver díenen híe vf erden
0,24059 Swíe ſere wir brangē vn̄ brogē
0,24060 Doch iſt maníc vnflat vͤber zogē
0,24061 In vns mit eín͛ boſen hevte
0,24062 Daz bewert h͛ freidank wol zedevte
0,24063 “Den menſchē weník íemant erte
0,24064 Sw͛ ím vz daz ínner kerte”
0,24065 Daz ſult ír merken alle geliche
0,24066 wir ſín íunc arm od͛ ríche
0,24067 Daz d͛ vns machet gemeíne
0,24068 So daz fleiſch kvmpt von dē gebeíne
0,24069 Níeman wol gebrvfen kan
0,24070 wa kneht meit frauwe od͛ man
0,24071 vnd͛ toten haubten ſeí
0,24072 Reich od͛ arm eígen od͛ freí
0,24073 Boͤſe od͛ frvm íunc od͛ alt
0,24074 vbel getan od͛ wolgeſtalt
0,24075 waz tvt díe werlde gemeíne gar
0,24076 ſí boͤſet vn̄ altet nemet ſeín war
0,24077 an vns wehſet durch daz iar
0,24078 ſvͤnde nagel vnd daz har
0,24079 Swaz geborn von erden iſt
0,24080 Daz mvz vf erden werden míſt
0,24081 Got woͤlle dāne an ím beſvnder
0,24082 Sín genade er zeigē vn̄ ſín wunder
0,24083 Nv ſul wír ab͛ furbaz rennen
0,24084 vn̄ vnſern herren baz er kennen
0,24084a von des menſchen driveltíge gebu[ ̇]rte vnd von d͛ genade der zeít
0,24085 Alle menſchen ſínt verlorn
0,24086 díe niht dreiſtvnt ſínt geborn
0,24087 die mvt͛ ir kínt von erſte gebirt
0,24088 In d͛ tavffe ez reine wírt
0,24089 D͛ tot gebirt ez hín ze gote
0,24090 Swíe er doch ſei eín ſcharpfer bote
0,24091 Tot vn̄ tevfel ich níe geſach
0,24092 vn̄ fuͤrhte ír beid͛ vngemach

0,24093 Hach guͤltíger gabe wart níe geben
0,24094 dem menſchen vf erden zv ſínē leben
0,24095 Dēn eíne díe ez gar offenlich
0,24096 verkramet vnd oft íemerlich
0,24097 Daz iſt díe zeít díe níeman kan
0,24098 vergelten ſwíe vil er íe gewan
0,24099 da von ſpᵃch meiſter Seneca
0,24100 “Dv ſeiſt híe od͛ ander ſwa
0,24101 Díe v͛gangē zit ſolt dv betrahten
0,24102 Díe gegenw͛tigen gar wol ahten
0,24103 Díe kvͤnftígen ſolt dv wol bedenken
0,24104 wiltv niht von der weiſheit wenken”
0,24105 Des ſchreibet vns ſant Gregoríus
0,24106 In einē ſínē buche alſus
0,24107 “wizzet daz eín iglích míſſetat
0,24108 Beſvnd͛ irn tevfel hat
0,24109 d͛ fuͤr ſi retet vnd dēn ir pflíget
0,24110 Swēn er dem menſchē an geſíget”
0,24111 Des hab wír eínen hertē ſtreít
0,24112 Gen den tevfeln alle zeit
0,24113 vn̄ iſt groz wund͛ daz in ieman
0,24114 vf erden an geſigen kan
0,24115 wān vnſer iſt luͤtzel vn̄ ír iſt vil
0,24116 Da von ſeí wír ír gaukel ſpil
0,24117 Síe ſehent vns wol vn̄ wír ſíe niht
0,24118 auch habent ſi míteínand͛ pfliht
0,24119 vf vnſern ſchaden an allen dingen
0,24120 So lazze wír von eínander vns drīgē
0,24121 vn̄ gesten mit treuwē eínand͛ níht
0,24122 Daz machet daz ofte vns ſchade geſchiht
0,24123 Ditz ſínt víer wort “ich travſín niht”
0,24124 Di mít vͤbel mer hant pfliht
0,24125 Dēn mít guͤte ín allen landen
0,24126 wāne ſíe ſchadē vnd ſchanden
0,24127 vil mere bríngēt dēn frvmen
0,24128 als ír alle wol habt v͛nomen
0,24129 “Ich trauwe seín níht” daz ſínt vier wort
0,24130 Die todes kraft vn̄ ſvͤndē hort
0,24131 vf vns erbent vn̄ vns betrigent
0,24132 So ſíe mit valſchem troſt vns ligēt
0,24133 “Ich trauwet ſín níht” hat valſchē ordē
0,24134 “Ich trauwet ſín níht” kā brēnē mordē
0,24135 “Ich trauwet ſin níht daz hvng͛ iar
0,24136 Mir ſoltē machen ſchímel har”
0,24137 “Ich trauwet ſin niht daz mír d͛ het
0,24138 Getan daz ich vngern im tete”
0,24139 “Ich trauwe ſín niht” ſtal íenē ſín pfert
0,24140 “[I]ch trauwe ſin níht” diſē ſeín ſwert

0,24141 “[I]ch trauwe ſeín niht” fuͤrt hín die meit
0,24142 Díe zweín od͛ dreín was verſeit
0,24143 “[I]ch trauwe ſín níht” v͛riet dē man
0,24144 D͛ níe keín leít ím het getan
0,24145 “Ich trauwe ſeín niht” hat levte vn̄ lant
0,24146 verkavffet ſwa er díe volge vant
0,24147 “Ich trauwe ſin niht” daz ſolte geſchehen
0,24148 Daz ich gehort han vnd geſehen
0,24149 Ofte mít leide bi mínen tagen
0,24150 “Ich trauwe ſin níht” machet iam͛clagē
0,24151 “Ich trauwe ſín níht” nā ieme dē leíp
0,24152 “Ich trauwe ſín níht” han maníc weíp
0,24153 vn̄ maníc iunge meit verraten
0,24154 Daz ſíe an eren vͤber traten
0,24155 “Ich trauwe ſín níht” hat íenē v͛gebē
0,24156 d͛ an ſín treuwe liez ſín leben
0,24157 “Ich trauwe ſín niht daz d͛ tot keme
0,24158 So ſchíer vn̄ leíp vn̄ ſel mír neme”
0,24159 “Ich trauwe ſín níht” tvt noch ſo vil
0,24160 vmbildes daz ich ſín nímm͛ wil
0,24161 Schreibē vn̄ auch niht ſchreibē ſol
0,24162 Díe werlde iſt aller vntreuwē vol
0,24163 Ich wen díe affen ín trabraca
0,24164 Díe cleínē pigmeín anderſwa
0,24165 Die vels ſliffenden tragodíten
0,24166 amazones díe mít weibes ſtríten
0,24167 Manger māne ſich haben erwert
0,24168 So ze gelichen ie wurdē vͤb͛hert
0,24169 als boͤſe geiſte vns vͤberwindent
0,24170 Swēne ſíe an alle were vns víndent
0,24171 Da von hat ſant Gregoríus
0,24172 an eín͛ ſtat geſchriben alſus
0,24173 “Eín groz dink ſw͛ ſín vleiſch híe twīget
0,24174 Eín grozzer wer wid͛ begervng rínget
0,24175 Daz aller groͤſte ſw͛ eígen willen
0,24176 Let durch got vnd ſich kan ſtillen”
0,24177 Die lere hat ſant Bernhart
0,24178 Mit ſiner ſchrift auch wol bewart
0,24179 “wiltu du die helle ſtillen
0,24180 So lazze dínē eígen willen
0,24181 wān in d͛ helle brínnet aleín
0,24182 Eígē wille von ſvͤnden vnreín”
0,24183 Díe helle wer ſchíer worden ler
0,24184 Swēn eigen wille niht en wer
0,24185 Liez wír den luͤt͛lích durch got
0,24186 So behielte wir allez ſín gebot
0,24187 vn̄ wern gereht an allen díngen
0,24188 Swēn wir vns ſelben woltē twíngen

0,24189 Des ſchreibt vns meiſt͛ tulíus
0,24190 In eínem ſínē buche alſus
0,24191 “Sw͛ fuͤrhtet ellende vn̄ den tot
0,24192 Smertzē vn̄ grozze kvmers not
0,24193 Den ſol níeman heizzē gereht
0,24194 Ez ſeí meit frauwe h͛re od͛ kneht”
0,24195 auch ſchreibt vns ín d͛ vrage buchen
0,24196 Sant auguſtín wer ez wil ſuchen
0,24197 “wízzet daz ze vil gereht
0,24198 vil mere krvmp iſt dēn ſleht”
0,24199 Swer gereht iſt mít beſcheídēheít
0,24200 des leben hat ſvnder wírdikeit
0,24201 Díe weile eín man iſt ſvͤndē kneht
0,24202 So en iſt ſin leben niht gereht
0,24203 So gantz tugent doch níemat hat
0,24204 Er mvͤzze bekennē míſſetat
0,24205 Eín man ſol vͤbel vn̄ gvt verſtan
0,24206 Daz beſte tvn daz boſte lan
0,24207 alſus lert vns d͛ weiſe man
0,24208 Des ſpruͤche ich geruͤrt han
0,24209 “Sw͛ vͤbel merket vnd gvt
0,24210 D͛ weiz wol wenne er miſſetvt
0,24211 wizzet er iſt ein weiſer man
0,24212 D͛ getreuwe frevnde bekennē kan
0,24213 Gut͛ wítze d͛ auch weltet
0,24214 D͛ ze frevnde ſie beheltet
0,24215 Ze frevnde ich baz behaltē kan
0,24216 Zwelf frvmme dēn eínē boͤſē man
0,24217 Noch bezzer iſt d͛ boͤſen haz
0,24218 Dēn ír frevntſchaft merket daz”
0,24219 Sw͛ grozze koſt vnd erbeit
0,24220 Mit gantzē treuwē hat geleit
0,24221 Maníc iar vf ſínív kint
0,24222 Ob ím díe niht getreuwe ſint
0,24223 Sol ím daz niht weſen zorn
0,24224 wer hat ie grozzer treuwe v͛lorn
0,24225 Gen ſínē kinden dēn gen vns got
0,24226 D͛ ſínen ſvn gab ín den tot
0,24227 Daz er loͤſen ſolte vns alle
0,24228 vor des ewigen todes valle
0,24229 Sin͛ treuwe er gen vns níe vergaz
0,24230 nv merket lieben alle daz
0,24231 wēn wír gar verſtellet werden
0,24232 vn̄ níemande líep ſín vf erden
0,24233 wēn vns díe wangē ſín gervmpfen
0,24234 Ruͤcke vn̄ arm vn̄ beín geklvmpfen
0,24235 Sín reíne mílte vns doch enpfehet
0,24236 wān ſín genade níemant ſmehet

0,24237 Sín gvͤte en kan níht bezzer geſin
0,24238 nv hoͤrt eín mere vn̄ nempt ez eín
0,24239 Eín kvͤnk ſchoͤn edel vn̄ rich
0,24240 Gewaltich weiſe gar tugentlich
0,24241 vier ſvͤne mít zarte het er zogen
0,24242 an den díe werlde ſere wart betrogē
0,24243 wān do d͛ ſelbe kvnk ver ſchiet
0,24244 D͛ elter ſvn ſich des beriet
0,24245 Daz er wolde kvníc ſín
0,24246 Daz machte dē andern ſvͤnen pín
0,24247 vn̄ woltē im des níht geſtaten
0,24248 Des reiches fuͤrſtē ſie da baten
0,24249 Daz ſíe lant vn̄ levte bedehten
0,24250 vn̄ ſich ſelb͛ ín leít níht brehten
0,24251 Síe des níht dítz wert als lange
0,24252 Bíz daz die fuͤrſten ſuchten ange
0,24253 Hín vn̄ h͛ hilfe vn̄ rat
0,24254 Nv was ein ritt͛ an ein͛ ſtat
0,24255 warhaft getrev vn̄ hofbere
0,24256 Des toten kvnges heimlicher
0,24257 Den batē díe furſten alle geleich
0,24258 Daz er ín ríete getrevlich
0,24259 wíe ſie lant vn̄ levte bedehten
0,24260 vn̄ vz den víern eínē kvnk mehten
0,24261 D͛ ritt͛ ſpᵃch woͤlt ir mír ſwern
0,24262 daz ir mir niemant daz lat wern
0,24263 des ich willen ze tvn han
0,24264 Ich gib ev morn eínen kvͤnk ſan
0,24265 Ditz wart gelobt vn̄ geſworn
0,24266 Do ſpᵃch d͛ ritt͛ “nv kvmt morn
0,24267 Zv mines h͛ren grabe mit mír
0,24268 vnſer víer iunchern ſuͤlt auch ír
0,24269 Mít ev bringē” daz geſchach
0,24270 d͛ ritt͛ aber zv ín ſprach
0,24271 “Precht vf den ſarch vn̄ nempt her fuͤr
0,24272 Mines h͛ren leíp an dem ich ſpuͤr
0,24273 wer billich͛ ſitzze an ſiner ſtat”
0,24274 Do daz geſchach d͛ ritter bat
0,24275 Daz man ín leínte an eín want
0,24276 vnd ím vf tet ietweder hant
0,24277 Des kvͤnges leíp gewuͤrtzet was
0,24278 Daz man vor geſmacke wol genas
0,24279 Do d͛ tote leínte an d͛ want
0,24280 Do hiez d͛ rítt͛ ím ſa zehant
0,24281 Eínē pfeil bríngē vn̄ einē bogen
0,24282 “wollet ír ſín vnbetrogen
0,24283 Min iunch͛ren ſo get her
0,24284 vn̄ welh͛ vnd͛ evr viern iſt der

0,24285 D͛ aller nehſt dem totē ſchevzzet
0,24286 D͛ tvt eín dínk des er genevzzet
0,24287 an dem reiche hat er daz heil”
0,24288 D͛ rede wart d͛ elter geil
0,24289 vn̄ rihte ſich eben gen d͛ want
0,24290 vn̄ ſchoz ín durch die rehten hant
0,24291 Da er ſo nahen in het troffen
0,24292 Des begonde er zv dem riche hoffē
0,24293 D͛ and͛ ze d͛ ſelbe[n] ſtvnt
0,24294 Trat dar vn̄ ſch[o]z ín in den mvnt
0,24295 Daz reiche bego[n]de er gewis han
0,24296 Do kom d͛ drítte vn̄ ſchoz ín an
0,24297 In daz hertz des [w]as er fro
0,24298 vn̄ wolte kvnik weſen alſo
0,24299 D͛ víerde fuͤr ſinē vat͛ trat
0,24300 vn̄ do d͛ ritt͛ in ſchiezzen bat
0,24301 Er ſpᵃch “nv enwoͤlle d͛ ſvzze got
0,24302 Daz ich lebende od͛ tot
0,24303 Minem vat͛ ímm͛ keín leit ge tv”
0,24304 Díe fuͤrſten lieffen alle zv
0,24305 vn̄ ſatztē in ín ſíns vater ſtvl
0,24306 Iene mvſten ſuchen eín ander ſchul
0,24307 wān ſíe des kvnges ſvͤne níht warē
0,24308 Dem ſach man ſie wol gelich gebaren
0,24309 Ir mvt͛ het vnſteten mvt
0,24310 Daz v͛los den ſvnen ere vn̄ gvt
0,24311 Dirre kvͤnk ſchoͤne edel vn̄ rich
0,24312 Gewaltich wiſe gar tvgentlich
0,24313 Mac vnſern h͛ren wol be devten
0,24314 D͛ von dreirleye levten
0,24315 wart gemartert vn̄ wirt noch
0,24316 D͛ beí vns genvc wonent doch
0,24317 Iuden ketzzer vn̄ heiden
0,24318 Von dem rich ſint geſcheíden
0,24319 Die enwarn nicht recht erbe ſuͤne
0,24320 Swi got pei ein͛ vnſteten ſpuͤne
0,24321 Manig iar ſi hab derzogen
0,24322 Vn̄ zuͤ dem leib ir wol gepflogē
0,24323 Dez hat er wenig gen in Genozzē
0,24324 Seit ſi ſo nahen im haben geſchozzē
0,24325 Ir vnſtet muter iſt vngelaube
0,24326 Daz d͛ dez riches ſi beraube
0,24327 Daz vns criſten iſt behalten
0,24328 Dez frewet euch iūgen mit den altē
0,24329 Den w͛lt ir muter auch bedeutet
0,24330 Die vier ſun ī ir treutet
0,24331 Criſten. ketzer. Juden. heyden

0,24332 D͛ lieb gen got iſt vnderſcheiden.
0,24333 Die Heyden. . c. Die heíden ſchvͤzzen ín durch dí hant
0,24334 Do maníc bote in wart geſant
0,24335 Díe ſie iemerlichen viengē
0,24336 Stuͤmeltē ſleiftē vn̄ vf hiengen
0,24337 Die íuden ſchvzzen ín ín den mvnt
0,24338 Do er ín heilige lere tet kvnt
0,24339 Do ſpᵃchen die altē zv den iungen
0,24340 “wol h͛ ſlahe wír ín ín díe zvngen
0,24341 vn̄ ahtē alle d͛ rede níht”
0,24342 als noch leid͛ etſwa geſchiht
0,24343 Do ſie vil ſere auch vber in ſchritē
0,24344 vn̄ gen ſinē heiligē antluͤtz ſpeitē
0,24345 vn̄ ezzich ím habtē fur dē mvnt
0,24346 Do wart ír ſchiezzē ím wol kvnt
0,24347 Die ketzzer ſchiezzent ín ín ſín h͛tz
0,24348 Swēn der criſtēheit ſmertz
0,24349 von ín wehſet mangen enden
0,24350 So man ſie leſtern vn̄ ſchenden
0,24351 vnſern gelauben heimlich
0,24352 Siht vn̄ etſwēn offenlich
0,24353 Díe kriſtē ſeín rehte erbe ſvͤne
0,24354 Die reht͛ gelaube von ir ſpvͤne
0,24355 Hat mit reíníkeit er zogen
0,24356 an den ír vater níe wart betrogen
0,24357 Díe ím vil vngern teten leit
0,24358 Eya vil liebev kriſtenheít
0,24359 Gedenke mít treuwen an ſíne tot
0,24360 Des tot dir hat vz aller not
0,24361 Geholfen vn̄ d͛ auch dír wil geben
0,24362 Sein reiche daz iſt daz ewíg leben
0,24363 Daz wír d͛ genaden teilheftíc ſín
0,24364 Dar zv retet vns ſant auguſtín
0,24365 “Menſch dv ſolt bedenken rehte
0,24366 war zv vn̄ wíe vn̄ w͛ dich mehte
0,24367 vn̄ war vz er dich hab gemacht
0,24368 So dv daz gar wol haſt bedaht
0,24369 So ſolt dv dēn merken eben
0,24370 vͤmb wie vil gvtes dv woͤlleſt geben
0,24371 Deín augē naſen fvͤzze od͛ hant
0,24372 So víndeſt dv ſchíer gar rich pfāt
0,24373 an dír ſelbē d͛ dv ſeltē
0,24374 Got dankeſt” wer koͤnde vergeltē
0,24375 d͛ ſele kraft vn̄ wírdikeit
0,24376 an díe groz wund͛ iſt geleit
0,24377 Swēn ſie von dem leibe entrínnet
0,24378 Daz dēn den menſchen níemā mín̄et
0,24379 Swíe ſchoͤn wíe mílte wi rich er was

0,24380 So wírt ſín fleiſch eín grevlich as
0,24381 D͛ weiſe man aryſtotiles
0,24382 Díſe wort ſpᵃch vnder des
0,24383 er ſcheidē mvſte von diſem leibe
0,24384 Díe ich ín tevtſch auch ſchreibe
0,24385 “In diſe werlde kom ich bloz
0,24386 vn̄ lebte mít angſte díe was groz
0,24387 vn̄ ſcheíde betrvͤbt nv vō hínnen
0,24388 ane witzzē an ſínnē vzzē vn̄ ínnen”
0,24389 Seht als mvͤzze wir von hín̄e alle
0,24390 Scheidē nach d͛ bírn valle
0,24391 Got gebe daz wír gar zeítíc w͛den
0,24392 In ſínē dínſt vn̄ vf d͛ erden
0,24393 vallen vf daz ſchone gras
0,24394 Da frevde iſt ímm͛ vn̄ íe was
0,24395 Zv d͛ frevde brínge vns ſín milte
0,24396 Den genaden gen vns níe bevilte
0,24396a Eín mere von dem íungſten tage
0,24396b So mv[ ̇]zzen alle ſvnd͛ clage
0,24396c Ir grozzen míſſetat
0,24396d H͛re wēn wirt vnſer armē ſv ̇nd͛ rat
0,24397 Nv merket nach d͛ heiligē ſage
0,24398 wíe zwelf ſchar an dē íūgſtē tage
0,24399 Fuͤr dē zornígē riht͛ gent
0,24400 In welhen engſtē ſie da ſtent
0,24401 Swēn er ſínē zorn an ín ríchet
0,24402 vn̄ zv den ſv[ ̇]ndern alſo ſprichet
0,24403 “wa iſt euͤr ſilber od͛ evr golt
0,24404 wa ſínt díe nv den ír wart holt
0,24405 wa ſint evr frevnde vnd evr abtgot
0,24406 Díe heizzet ev helfen vz dírre not
0,24407 Get her ír ſvlt antwuͤrte geben
0,24408 alle beſvnd͛ vͤmb eur leben
0,24409 Sehs werk d͛ barmhertzikeit
0,24410 Habt ír ſeltē an mích geleít
0,24411 noch an díe mínſten mín gelider
0,24412 Des leít evr troſt vor mír d͛ níder”
0,24413 So kvͤmpt chayn mit allē mordern
0,24414 vn̄ mít allē valſchē zehendenern
0,24415 vn̄ darnach Iudas mít allē v͛ratern
0,24416 Dar nach kvͤnk pylat mít valſchē riht͛n
0,24417 Nemroch mít allen gewaltígern
0,24418 abymelech mít den díe gern
0,24419 Sich ſelbē haben vf erden er toͤtet
0,24420 vn̄ des todes ſich genoͤtet
0,24421 Lamech mít allen ebrechern
0,24422 kv ͤmt vn̄ mít allen vnkevſchern
0,24423 ananyas mit allen gleihſnern

0,24424 valſchern vn̄ gotes gabe kavffern
0,24425 Iulíus mít allen meíneidern
0,24426 nabioch mít allen wucherern
0,24427 dieben ketzzern vnd raubern
0,24428 Phytoníſſa mít allē zavberern
0,24429 Gezabel mít allē frauwen die gern
0,24430 Ir antluͤtz verbent vn̄ ir cleider
0,24431 D͛ man gar vil vindet noch leider
0,24432 athalia bríngt ze íungſte dar
0,24433 Mít ír eín iemerlich ſchar
0,24434 von allen dē weiben díe ír kínt
0,24435 Habent er mordet ſeht ditz ſint
0,24436 Díe ſchar den got níe reht líep wart
0,24437 Díe werdē geteilt dēn ín drev part
0,24438 Die ſten zv d͛ línken hant
0,24439 Zv d͛ rehtē díe gerehtē ſazehant
0,24440 Komē ſín engel vn̄ bríngen her
0,24441 Beſem nagel krone vn̄ daz ſper
0,24442 Mít den er gemartert wart
0,24443 So ſpricht er zv d͛ línkē part
0,24444 vn̄ zeíget ín ze den ſelbē ſtvnden
0,24445 Mít blvte bervnnē ſín fvͤmf wundē
0,24446 “Ditz han ich durch evch erliden
0,24447 welche ſv[ ̇]nde habt ír durch mích v͛mídē
0,24448 Get ír v͛fluchtē alle von mír
0,24449 In daz ewíge fevͤr daz ír
0,24450 Habt v͛dient mít evren ſvͤnden
0,24451 Daz ich den tevfel liez enzvͤnden
0,24452 Ewíclich vn̄ ſin genozzen
0,24453 Die von hímel ſínt verſtozzen”
0,24454 So ſchriet díe erſte part “a a a”
0,24455 díe and͛ “we we we bei d͛ da”
0,24456 Díe dritte ſchríet “o o o
0,24457 Suͤl wír nimm͛ weſen fro
0,24458 vor dínē antlvͤtze vil ſvͤzzer got
0,24459 auwe tevfel vn̄ ewiger tot
0,24460 Daz wír evch ímmer mvͤzzē duldē
0,24461 an allen troſt vō vnſern ſchulden
0,24462 we daz wír íe wurdē geborn
0,24463 vn̄ ie verdíentē diſen zorn
0,24464 Milt͛ kv[ ̇]nk von himelrich
0,24465 Daz wir von dir ſo íemerlich
0,24466 Suͤln imm͛ vn̄ imm͛ ſin geſcheidē”
0,24467 So varnt Iuden vn̄ heiden
0,24468 Mít dē zwelf ſcharē ín díe helle
0,24469 Da lucifer iſt ír geſelle
0,24470 In bitter marter ewiclich
0,24471 So ſpríchet vnſer h͛re gar mīneclich

0,24472 Zv dē gerehtē “kvͤmt dan mít mír
0,24473 Ir geſegentē mínes vat͛ vn̄ nemt ir
0,24474 Daz reiche der frevdē ewikeit
0,24475 vō d͛ werlde angenge ev iſt bereit”
0,24476 Díe varent mít ím ze himelrich
0,24477 Da ſie ſínt vrolich ewiclich
0,24478 Dar hilfe vns h͛re durch dínē tot
0,24479 vn̄ daz d͛ ewigē marter not
0,24480 vns mvͤzze ver meidē ewiclich
0,24481 Dar zv v͛leihe vns genediclích
0,24482 Díner vil ſvzzen mínne ſamen
0,24483 Sprechet alle mít mír amen
0,24484 Unſerm h͛re iſt maníc dinc geneme
0,24485 Daz mír od͛ dír w͛ wid͛zeme
0,24486 Er nimpt von vns groz vn̄ cleíne
0,24487 Silb͛ golt vn̄ edel geſteine
0,24488 Seiden ſactuch ſtro vn̄ míſt
0,24489 Geizborſter vn̄ daz noch boͤſer iſt
0,24490 alte korbe vn̄ alte levte
0,24491 D͛ níeman gert vf erdē hevte
0,24492 So nímpt er arm͛ levte andaht
0,24493 Fuͤr rícher levte grozzen braht
0,24494 Do d͛ wiſſag Balaam
0,24495 vnrehtē wek gen got nam
0,24496 Da ſtrafte ín ſín eſelín
0,24497 nv lat mích gotes eſel ſín
0,24498 ob ich evch ſtraffe vn̄ ſelb͛ niht
0,24499 Gar wiſe bín des vil geſchiht
0,24500 alein eín ſtoltz nahtígal
0,24501 In welden hab gar ſvzzen ſchal
0,24502 Doch iſt ein eſel nvtzzer vil
0,24503 Dēn ſie ſwer ez eben merken wil
0,24504 Man víndet wahs vnd honícſeím
0,24505 In diſem buche ſw͛ díe hín heím
0,24506 Brínget ín ſíns hertzen ſchreín
0,24507 Swaz im da fuͤge daz neme er eín
0,24508 Honícſeím bedevtet d͛ heiligē lere
0,24509 D͛ heíden ſprvͤche hant auch ere
0,24510 vn̄ ſínt mangē endē wert
0,24511 als wahs do man níht hoͤniges gert
0,24512 Sw͛ ſich nv wol berihten kan
0,24513 vz diſen zweín d͛ werffe hín dan
0,24514 Swaz er vínde daz ím níht fvͤge
0,24515 Da mít lat evch d͛ rede benvͤge
0,24516 auch ſuͤlt ír mír durch zvht v͛gebē
0,24517 ob etſlich reím niht ſte gar eben
0,24518 Sw͛ tihtē kvͤnne d͛ ſneíde ſi paz
0,24519 Mít mínē dienſt on allen haz

0,24520 wān ſchreib͛ vnuerſtandenheit
0,24521 Hat getan mír maníc leit
0,24522 Swēn ſie mir nícht volgē wolten
0,24523 vn̄ anders ſchreiben dāne ſi ſoltē
0,24524 vf erden iſt niht ſo gar volkomē
0,24525 Daz ez dem wandel ſei benomen
0,24526 Swaz ich níht gentzlich hā gervͤrt
0,24527 Daz hat ſant B͛nhart volfuͤrt
0,24528 an ſinē fvͤmfbuchē d͛ merkvͤnge
0,24529 Da merke d͛ alte vn̄ auch d͛ iunge.
0,24530 D͛ latín wol v͛ſten kan
0,24531 waz d͛ tvn ſol oder lan
0,24532 Sw͛ gantzer tugent lere wil ſuchē
0,24533 D͛ vrege nach ſant Gregoͤriē buchē
0,24534 Díe er geſchriben hat vf Iob
0,24535 da víndet er manger tugent lob
0,24536 Diſe zwen vn̄ ſant ambroſius
0,24537 Sant auguſtín Ieronímus
0,24538 vn̄ ſant Iohan d͛ guͤldeín mvnt
0,24539 Des lere auch weitē iſt wordē kvnt
0,24540 vn̄ mang͛ and͛ hohen lerer
0,24541 waren kriechē walhē Lamparter
0,24542 Den tevtſch ſpᵃche was vnbekant
0,24543 Swa dítz buch vert durch di lant
0,24544 In ſwaben ín duͤrgē ín beirē ín franken
0,24545 da ſuln tevtſche levte danken
0,24546 Míner ſele mit irm gebete
0,24547 Mit almuſen mít anderre gvtete
0,24548 Daz ich vil fremd͛ lere in han
0,24549 In tevtſcher zvngē kvnt getan
0,24550 Díe maníc iare vor vn̄ dēnoch hevr
0,24551 In tevtſch͛ ſprache warē tevr
0,24552 vn̄ ſwelhe levte mich vͤber leben
0,24553 vn̄ frauwē díe bite ich daz ſíe geben
0,24554 Eínē pfennínk daz eín meſſe vō in
0,24555 Gefrvm̄et werde dev mír gewín
0,24556 vnd allen gelevbigen ſelen brínge
0,24557 Díe gevangē legē ín píne gedrenge
0,24558 Daz frvmt ín ſelb͛ ſwēn ſi ſterbent
0,24559 wēn ſíe daz ewíge lone er werbent
0,24560 Der ditz buch getihtet hat
0,24561 D͛ pflac d͛ ſchul ze tuͤrſtat
0,24562 wol víerzíc iar vor Babenberch
0,24563 vn̄ Hiez huͤk von Tríenberch
0,24564 Ez wart vol tihtet daz iſt war
0,24565 Da tuſent vn̄ drevhvndert iar
0,24566 von criſtes geburt vergangē warē
0,24567 Drithalp gelich vō dē iaren

0,24568 Da díe íuden ín frankē wurdē geſlagē
0,24569 Bi d͛ zit vn̄ bí den tagen
0,24570 Da Byſchof levpolt Byſchof was
0,24571 Ze Babenberch vn̄ do man las
0,24572 “D͛ ahte Bonífacíus”
0,24573 an d͛ bullen vnd do d͛ fuhs
0,24574 von Meíntz byſchof gerhart
0,24575 Roͤmiſch reíche het bewart
0,24576 Mit hertzogē albreht von oͤſterrich
0,24577 von des zv kvnft íemerlich
0,24578 Kv[ ̇]nik adolf v͛los ſín leben
0,24579 Des ich ím ſchulde hort geben
0,24580 als ich da vor geſchriben han
0,24581 Sínes todes ich ím vͤbel gan
0,24582 Nv helfet mír bítē ínneclich
0,24583 vnſ͛n h͛ren daz er ſich milticlich
0,24584 vͤber ín er barme vn̄ vͤb͛ vns alle
0,24585 Díe waibende gende ín ſvͤndē valle
0,24586 In dírre wilden werlde ellende
0,24587 Da mit ſeí diſer rede eín ende
0,24588 ICh hete vor víer vn̄ dreizich iarē
0,24589 minē geſellē díe da bí mir warē
0,24590 Gemachet eín cleínez buͤchlín
0,24591 daz ſie da bí gedehten mín
0,24592 Daz was “d͛ Samner” genant
0,24593 e․ dān daz kome von mín̄ hant
0,24594 Do wart ſín eín quint͛n verlorn
0,24595 Die ſelbe verluſt was mír zorn
0,24596 Daz ich ez níht gar volbraht
0,24597 Mit dem fleizze als ich gedaht
0,24598 Swíe vil ſín ab͛ was geſchriben
0,24599 Daz iſt hín vn̄ her becliben
0,24600 vil baz dāne ich mích v͛ſach
0,24601 Ienez levffet vor dítz rēnet nach
0,24602 Sw͛ ienez leſe d͛ merke da beí
0,24603 Daz dítz von ienem genomē ſeí
0,24604 vn̄ daz ir beider ſín ſeí geleich
0,24605 aleín ir beid͛ libe ſín vngelich
0,24606 Swaz ich níht wol getihtet han
0,24607 Tvt daz eín wiſer man hín dan
0,24608 Des ſol man ím ſagen dank
0,24609 wān ez ſpᵃch her freídank
0,24610 “vf erden iſt niht ſo gar volkomē
0,24611 Daz ez dem wandel ſei benomē”
0,24611a Deo gracias
0,24611b Qui me ſcribebat [ſic] [...] tl͛e nomē hēbat
0,24611c Explicit Centilogium mḡri
0,24611d Hugonís de Tríenberch cuiꝰ

0,24611e aīs requieſcat in ſcā pace amē
0,24611f anno dō. Mͦ cccͦ xlviȷ ͦ ꝯpletus
0,24611g eſt iſte liber ꝑxīa feria iiȷ ͦ poſt
0,24611h Reminiſc͛e

